
ფიქრია ყუშიტაშვილი

„60+“
პიესაში გამოყენებულია პოეტ მირანდა ერისთავის ლექსები და სხვადასხვა საავტორო სიმღერები

მოქმედი პირნი :
დონდუა (ინგა)
რეხვიაშვილი (ზაური)
მიროტაძე (მარიზი)
ფანგანი ( ვეფხო)
სოლომანაშვილი (მიშა)
ლაბუჩიძე (ლულუ)
სისაური (ბონდო) 
ლავრენტი - ლოტბარი 
დომნა - დამლაგებელი 
გულიზარი - ბუღალტერი 
ხატია - მოხალისე 
რამინი - სოფლის რწმუნებული 
ნუგზარი -  მარიზის ქმარი 

სცენა პირველი
მოქმედება ხდება ჩვენს დროში,  ერთ-ერთი მუნიციპალიტეტის  კულტურის სახლში... 
შემოდის დომნა, ხელში  ნაფოტები ამოუღლიავებია და ღუმელის ანთებას ცდილობს, რამდენჯერმე გადმოალაგებს თუნუქის ღუმელში შეწყობილ ხმელ წკირებს და ხელახლა უკეთებს, სულსაც უბერავს, სანთელსაც უმარჯვებს,  მაგრამ არაფერი გამოსდის... 
დომნა - დედა, არ შეჭამა გული ამ მარტის ქარებმა?! ... „ფეჩი“ ვერ აგინთია ხეირიანად ადამიანს!...(გახედავს მიშას, რომელსაც ტკბილად სძინავს დივანზე)...ამას ძინავს კიდო!... გადამრევს ეს ხალხი!...დეიფარე მაინც, დალოცვილო, გაცივდები და ისევლე ჩვენი თავის ტკივილი უნდა იყო! (წააფარებს ქურთუკს... შემოდის ლავრენტი) . 
ლავრენტი - გამარჯობა, დომნა! ... „მალადეც“, ქალო!... რავა ადრე მოსულხარ?!
დომნა - მე სულ ასე ადრიანად მოვდივარ, ლავრენტი ჩემო, მარა გამევიდა რამე?! 
ლავრენტი - რატომ ამბობა მაგას?! ...„გამევიდა“ და მეტიც!... სითბო გვექნება, სითბო!...სითბოს მოაქვს ურთიერთობა! ... აბა?!... ურთიერთობა მოაქვს და კიდე ის... ერთმანეთობა, შენ ხარ ჩემი ბატონი, სიტკბო, სიმყუდროვე და ჰარმონია!...ჰოდა, მეტი რა უნდა ჩვენს ასაკში მომღერალ სულებს?!
დომნა - ეჰ, კიდო კაი, დამნახავი მაინც მყავხარ, ჩემო ტკბილო და მურაბა კაცო, თუარა, ამ  ჩვენს სოფლის გამგებელს,  ვერაფერი დავანახვე! ... რეორგანიზაცია იწყებაო,  გვაშინებს დღეში სამჯერ ჭამის მერე  და, თუ დეიწყო  და ამას დოუგდეს ყური, პირველი მე მიპინტრიშებენ უეჭველი...ვაი, ჩემს პატრონს, კიკნაველიძის ქალო, ამ ასაკში უნაიროების  გასარჩევი რო იქნება ჩემი ბედ-იღბალი?! 
ლავრენტი - (იცინის) ვითომ რატომ  უნდა გიპინტრიშონ ?-  ვერავინ ნახეს შენს მეტი ქვეყნის ამომგდები  და უსაქმური?!...ამათ რომც გაგიშვან,  მე ვერ შეგელევი  და თუ საჭიროა, პირადად ვთხოვ პარმენიჩს ...
დომნა - ჯერე პენსიონერი  ვარ და თანაც თვალში არ მოუდივარ და მიტო!... არ მოწონს ჩემი სამათლიანი კრიტიკა, ვაჟბატონს!... რა ვქნა, რაც დევიბადე, ასე მოვდევ წუთისოფელს - მომწონს, ვაქებ - „მალადეც!“...არ მომწონს - რა მაქვს დასამალი?! - მაგასაც ხმამაღლა ვაცხადებ   და „კაი ენის იყავიო“,- მსაყვედურობს !...აწი, ჩემს ასაკში რაღა გამომცვლის?!... შენი იმედი კი მაქვს, ლავრენტი! ... მართალი კაცი ხარ, სიკეთის დამნახავი, შრომის ფასი იცი...ამათსავით კი არ ხარ, „ფინთიკლუშკი“- „ვითომ-ვითომ!“... მე თქვენთან ყოფნა მახარებს, თუარა, რაღა დროს ჩემი მუშაობაა?!... სიმღერა მით უფრო! ... მარა,  რაც ჩემი დათიკო  წეიყვანა გამჩენმა   და გამევიგლოვე, დილა რომ თენდება, მიხარია, აქ  რომ  უნდა წამევიდე, ღუმელი დავანთო, დავასუფთავო, მოკოხტავებული დაგახვედროთ აქოურობა ... რა  ვქნა ?!- ნამეტნავად მიყვარან ადამიანები და ჩემი საქმე, თუარა, კაცმა რომ თქვას,  რა მემღერება?!...დავბერდი ქალი კულტურაში  და ორი ხელის თითები არ მეყოფა, იმდენი მთავრობა გამევიცვალე, მთავარი ბიბლიოთეკარიც ვიყავი, პარტკომიც, ადმინისტრატორიც, მნეც და „ტეხრეჟიც“, მარა რა?!... წამლის ფულად არ მყოფნის პენსია და ხელფასი, აგერ  „კაპლებით“  დავდივარ და  გული ხელით მიკავია, მაგრამ ვიღაცას ხომ ვჭირდები?!...ვიღაცას ხო უხარია ჩემი დანახვა?!... ე,  ეს ყოფილა თურმე მთავარი!... „დეიხსომე, სიბერე ის აქლემია, ადრე და მალე, ყველას კარზე დეიჩოქებსო“, - ამბობდა ბებიაჩემი ანეტა და მეცინებოდა მაშინ...ეჰ, ოდესმე ყველა დავბერდებით და ერთ მშვენიერ დღეს აღმოვაჩენთ, რომ  ახალგაზრდებს მისი ცხოვრება აქვთ და შენ იმისდა არსებობ, რამდენად ჭირდები შვილებს და შვილიშვილებს... ჩემებს კაი ხანია უჩემობა  არ აწუხებთ, ისევ  მე თუ  დოურეკავ და მევიკითხავ  და, ალბათ,  თავსაც ვაბეზრებ ჩემი ზარებით...არა,  განა თითონაც არ რეკავენ?!... რეკავენ, მოდიან,მკითხულობენ,  მარა, იცი, რა განსხვავებაა ჩვენს შორის?!- მე სულ  მახსოვან  და  იმათ, მარტო მაშინ, როცა სცალიათ ჩემთვის და ვჭირდები...ისე, მათიც მესმის: რა ქნან?! - გაძაღლდა ცხოვრება ... დრო არ ყოფნით, მუდმივად სადღაც ეჩქარებათ, სადღაც გარბიან გამოცეცელავებულები... ორი სიტყვით მიპასუხებენ, გადმომიგდებენ საყველ-პურო მოკითხვას და გამითიშავენ სასწრაფოდ  და უნდა ველოდო  მომავალ დარეკვამდე ... ხან ვფიქრობ, ეგების კარგია, რომ ნაკლებად ვჭირდები,  დამოუკიდებლები არიან და მისით ირჩენენ თავს ...ხან, რომ წარმევიდგენ  ჩემს გასაცოდავებულ ყოფას და კიდო მაგენი რომ მყავან მისახედი, წნევები მიწევს, მარა, ასე  ცხოვრებაც რო არაა იოლი?!... ეჰ, ძნელია  სიმარტოვე!... კი აუხსნი სხვას, რაა მარტობაა, მარა რატოა ძნელი, ე, მაგია რთული ასახსნელი! ... 
ლავრენტი - მოთმინება, მოთმინება და კიდევ ერთხელ მოთმინება, ჩემო დომნა! ...მოთმინება დიდი სიბრძნეა ...მოთმინება და  იმედი! იმედი არ უნდა დაკარგოს კაცმა!... არ გახსოვს ოთარაანთ ქვირივი: წუთისოფელს თვალი არ უნდა დოუხუჭო, თუარა, ისე გაგთელავს რავარც დიდოელი ლეკი ნაბადსო!“...
დომნა - აკი ვითმენ კიდეც!... 
ინგა - (შემორბის ) უიმე, მომიკვდეს თავი! დავაგვიანე კინაღამ! ... (გაჩერებულ კედლის საათს შეჰყურებს და რომ მიხვდება რომ არ მუშაობს, ხელს ჩაიქნევს) უჰ, ამომვარდა გული და ესაა!... გამარჯობა, დომნა!... როგორ ხართ, ბატონო ლავრენტი?!
დომნა - ტყუილა უყურებ მაგ საათს - არ მუშაობს  სამ თვეზე მეტია, ბატონო, ბატარეა  ვერ გამოვაცლევიე ზოგ-ზოგ ბედოვლათს, გვარს არ დავასახელებ! ... კაცი რომ სოფლის გამგებელი იქნები და საკუთარ კანტორაში უბრალო კედლის საათს ვერ დაქოქავ, სოფელ- ქვეყანას მიხედავ შენ?! 
ინგა - (ანიშნებს დომნას, „გაჩუმდი, არ გაგიგონო“) ...დედააა, ვითომ მარტია, მაგრამ როგორ ყინავს?!...როგორ ხართ, ბატონო ლავრენტი?!... 
დომნა - რას მაჩუმებ თუ იცი?!...არაფრის არ მეშინია მე! ... მაგის  წლოვანობის   ტყემალი მაქვს ნაჭამი! ...
ინგა - (წადიო, ისევ ანიშნებს დომნას) წარმოგიდგენიათ,  ჩემს ქუჩაზე ისე იყო გაყინული  გზა, ორმოცდახუთი წუთია მოვდივარ და ვერ მოვაღწიე ...
ლავრენტი  - კარგად დაითვალე? 
ინგა - რა ?
ლავრენტი - რა და,  წუთი-წამი  - ორმოცდა შვიდი იქნებოდა, შენ ნუ მომიკვდები! 
ინგა -აჰა-ჰა-ჰა-ჰა! ( ხმამაღლა, მაგრამ ოდნავ ნაძალადევად  იცინის საამებლად ) ოხ, ბატონო ლავრენტი! რანაირი ხუმრობა იცით?!... რა გამაცინეთ?!... 
ლავრენტი - რამდენჯერ გთხოვე, ამ „ბატონოს“ და თქვენობით ლაპარაკს მოვეშვათ ... ჰო, რა ვიცი ?! ... დაგვიანებებზე დისციპლინურები უნდა იყოსო  და ხუმრობით, მარა   გაგაფრთხილე მაინც !...რა იცი რა ხდება?! დღე ერთია, ფათერაკი -ათასი! 
დომნა - ოჰ, დისციპლინურები თუარა, ამ ჩემს ოცდათვარმეტიანს!... (ბოტებწამოცმულ ცალ ფეხს სწევს ჰაერში) დამიწერონ ჯარიმა ამ მათხოვრულ ხელფასზე! ისევლე მაგენს გოუტყდებათ  სახელი, თვარა მე -რა? ! ... (ამდენ ხანს წვალობდა ანთებას)  დეინთო მგონია!...წავალ აწი  და წყალი გოუყინია წუხელის და გავალღო ეგება, თუარა, დახეთქავს უნიტაზს და „ბაჩოკს“ ...(გადის) 
ლავრენტი - კი, კი, რასაკვირველია, მიხედე შენ საქმეს, დომნა,  და დროულად შემოგვიერთდი, ხო იცი, უშენოდ კაპიკია ჩვენი ფასი!...
დომნა - ვიცი, მასხარაობ, მარა მაინც კაი ადამიანი ხარ შენ,  ლავრენტი,...კაი!...(ინგას) სადღაა ამნაირი ხალხი?!...ერთი უფროსი მყვდა კომუნისტობას - ზედმეტ კითხვას რომ დოუსვამდი, შემოგხედავდა წარბის აწევით ასტე, ა, და სიყვარულით დაქტუსავდა : „კულტურა -კულტურნა!“... (იცინიან) ახლა ვინაა დამფასებელ - დამნახავი?!... წახდა სოფელი! ...წახდა! ... 
შემოდის ზაური, რომელიც კარში საფენზე დიდხანს აბაკუნებს დათოვლილ ჯარისკაცულ  „ბათინკებს“ და  თოვლს იფერთხავს ...
ზაური - კაი გამარჯობა, თქვენი! 
დომნა - კაათ გეიწმინდე ფეხები...ახლახან მოვწმინდე იატაკი და იყოს ცოტა ხანს მაინც კოხტად... 
ლავრენტი - ოხ, ზაურის ვახლავარ 24 ცხენოსნით! ... ხომ ხარ ჯგირო, ჯიმა?!
ზაური  ხმას არ სცემს  ლავრენტის, დომნას და ინგას თავს უკრავს მისალმების ნიშნად, იხდის ქურთუკს, ფერთხავს, ღუმელთან დგამს სკამს და ზედ გადაფენს... 
ლავრენტი  - (თვალს უკრავს ინგას) რა იყო, შე კაცო, არ მელაპარაკები? გამებუტე? 
ზაური - გამსახურდია  მოინელეთ შენ და შენნაირებმა და ახლა ვარ ჯიმა, ხომ?!  
ლავრენტი - უიმე, შენ ნუ მომიკვდები, არ დამიწყო ახლა პოლიტიკურები, თუ ძმა ხარ! ...რავარი  ძველი ამბები გაიხსენე - ძლივს კარგ ხასიათზე მოვედი კაცი! ...
ზაური - არც ვაპირებ, ბატონო, „პოლიტიკურებს“ ! ...  მკითხე და გიპასუხე! ... 
დომნა - (ჩასჩურჩულებს ლავრენტის ) გამსახურდიას დაბადების დღეა დღეს და გოუგოთ უნდა!...
ლავრენტი - (გაუნათდა სახე) ჰოდა, ასე არ ჯობია?! ...მადლობა, მადლობა რომ მიპასუხე, ჩემო ზაური! ...სხვა არც არაფერი მინდა მე! ...კაი სიტყვა -პასუხი, პატარა - ღიმილი, კაი სიმღერა და „დილა-ოვდელია-რანინაა-დილა ოდელაააა!“
შემოდის  ხატია, რომელიც ეტლით შემოაგორებს ბონდოს... 
ხატია -გამარჯობა, ლავრენტი ბიძია!...აი, ჩვენც მოვედით!... 
ლავრენტი - ბიჭოს?!... (გახარებულია) არ გელოდით ნამდვილად...ამ ამინდში, ამ ყიამეთში... ნამდვილად არ მეგონა! ...ხატია, ჩემპიონი გოგო ხარ, ჩემპიონი! ... „მალადეც“, ბონდო! 
ბონდო -  არა, ეს ნამდვილად ხატიას გმირობაა! ამჯერად ნამდვილად არაფერ შუაში ვარ! ...
ლავრენტი - მოხალისე და ამნაირი პირველად ვნახე, შენ ნუ მომიკვდები!... ხალისი კიარა, ჯამაგირითაც ვეღარ დაძრავ დღეს ძეხორციელს თბილი ლოგინიდან ... ამას ჩვენ აუცილებლად აღვნიშანვთ, სადაც საჭიროა და ვისთანაც საჭიროა! ...ახლა ერთი ხუთი წუთი მოთბით, მოშინაურდით, დანარჩენებიც მოვლენ   და დავიწყოთ!...
ზაური - ოჰ, აღნიშნავ თორემ, ახლა პრემიები არ ჩამოარიგონ მაგათაც ... 
ლავრენტი - კაი ახლა,ზაური, რა დაგემართა შე კაცო?!... არ ჯობია. მოვეფეროთ ერთმანეთს, სანუგეშო სიტყვა ვუთხრათ, ნათქვამია, „მოითხოვე და მოგეცემაო!“... ჰოდა, არც მოგვცენ  და არც ვინატროთ?!... 
ზაური - აი, ამ უაზრო იმედმა დაღუპა ეს ქვეყანა! – (გამოჯავრებით) „სინათლე -გვირაბის ბოლოს!“... და კაი ხნის,  რო დეპოში ვართ,  ჩვენი პატარა გუგულიანი მატარებლით,  არაა?!...
ლავრენტი - ოჰ, რა ენა გაქვს?! - შენ ხო ვერაფერს მოგაწონებს კაცი!... ეს კი კაი გამახსენე, ხო იცი?! - (ჩაამღერებს) „ჩვენო პატარა გუგულო, პატარა მატარებელო, მთელი ბორჯომის ხეობის გულის გამხარებელო!“ ...დავფიქრდები მაგაზე... კაათ გაიშლება ხმებში ... 
ზაური - ეეეეჰ, ხანდახან თავს იშტრებ, თუ როგორაა შენი საქმე?!...მე რას ვეუბნები და ეს რას მპასუხობს?!... 
ღია კარში გამოჩნდება ვეფხო... 
ვეფხო - შეიძლება, სარდიონოვიჩ?! 
ლავრენტი -  აი, ჩვენი   კლდის ვეფხვიც გამოჩნდა! ... მყინვარის ჯიქი!...მთის არწივი  და კიდო ის... შევარდენი!!...(წაიმღერებს  სიცილით) „შევარდენი ამოფრინდა აბრეშუმის ბუდიდანა...“
ვეფხო - (ხელს ართმევს ) კარგი, რა, ეგრე ნუ გამაწითლებ ხოლმე, უფროსო! ...
ლავრენტი - თავად უფროსო და ჩვენო იმედო! ...ხომ ხარ  მაგრად?! ( შეუვარდება წელში და გულში იხუტებს, ერთხანს ასე სიყვარულით ეჯაჯგურებიან  ერთმანეთს) ...ჰა, დაგაგდო ხო ამ ვირიშვილმა გრიპმა და უბედურობამ?!...მაგრად უნდა იყო!...რა უნდა შენთან ვირუსს?!... დედა უნდა უტირო!... ჰა, ხმაზე ხომ ხარ ძველებურად?!...
ვეფხო - ახლა კი, უკეთესად მაქვს... მთლად წართმეული მქონდა ხმა ... ბორჯომიანმა გოგლიმოგლმა მიშველა... 
ლავრენტი - რას მეუბნები, შე კაცო ?! ... გაიხსენე ბავშვობა  ხომ?! (იცინის) ...ისე, არ მოგენატრეთ მაინც?!...
ვეფხო - მომენატრეთ, კიარადა, ლამის გადავირიე კაცი! ... ერთი სული მქონდა, ფეხზე დავმდგარიყავი... ხომაა მშვიდობა?!
ლავრენტი - აბა რა?! ...გეკადრება?! - ჩვენისთანა ხალხთან რა უნდა ომს და უკეთურობას?!... ოქროს ხალხი ვართ, ოქროსი!... იშვიათი ჩამოსხმის და დაგვიფადსება კიდეც! ... ისე არაა, აქ ზოგ-ზოგიერთები რომ დადიან ყურებჩამოყრილი!... (გადახედავს ზაურის) 
შემოდის გულიზარი. 
გულიზარი - ვაიმე, დღეს უნდა დამერეკა სწორედ... ჩემებო, როგორ ხართ?! ...აბა, დღეს ხელფასების დღეა და გაამზადეთ „კოლექტივის“ ფულები! ...
ლავრენტი - ოხ, ჩაშალა, რა, ქეიფი! ... რა იყო, დაგეცლია პატარა ხანი! ... რა იყო შე ქალო?!- გვატარებიე  დრო! ... რა ხართ ეს ბუღალტრები?!...
გულიზარი - ბატონო ლავრენტიიი!...ბუღალტრები მოძველებული ფორმაა, საყვარელო, ჩვენ ვართ ფინანსური  მენეჯერებიიიი!... 
ლავრენტი - როგორ...როგორ? „საყვარელოოო“ და?! ...(ეშმაკურად შესცინის) 
გულიზარი - უბრალოდ... მიმართვის ფორმა მაქვს ასეთი!...
ინგა - (გულიზარს)-  მე ხომ ამ თვეში ვიღებ? 
გულიზარი - ზეპირად არ მახსოვს, საყვარელო, ჩავხედავ ჩემს კარაბადინს და გეტყვი!...თუ ამ თვეში წერიხარ, რა პრობლემაა, ამ თვეში აიღებ, აბა, რა?! ...
ლავრენტი - აჰა!... აბა, თავად საყვარელო ჩვენო ფინანსურო მენეჯერო, ჩვენო მთავარო ხაზინადარო, ბანკირო  და მთლად ფინანსთა მინისტრო ! ... ამ კვარტალში სააღდგომოდ, პრემიებსაც ხო არ გამოვკრავთ ხელს, ა?!... 
გულიზარი - კი, როგორ არა!- პრემიებს და „ჯეკ-პოტებს“ კიდე!... მაშაყირებ, ლავრენტი ბატონო?!... ნეტა უხელფასოდ არ დაგვტოვონ, შენი ჭირიმე!... ეს რეორგანიზაციაო!...  თან  თვის ბოლოა, თან კვარტლის ბოლო და იმდენი საქმე მოგვაყარეს, იმდენი!... თან ეს არჩევნები?! ... აბა, ჩემო საყვარლებო, ხომ იცით, საარჩევნო წელია და ყველამ უნდა ვიყოჩაღოთ! ...
ზაური - (ლავრენტიზე გაღიზიანებული ჩუმად იყო ) ესეც მე ვარ?!... (გულიზარს) არავის ჭკუის სწავლება არ მჭირდება მე! - ძალიანაც კარგად ვიცი, ვის უნდა მივცე ხმა!...
გულიზარი - იცი და იცოდე!...დედა?!... რას ჩხუბობ, თუ იცი, ამ დილაუთენია?!... ვინაა ეს უხასიათო?! (გადის გაბრაზებული სწრაფი ნაბიჯებით) 
ლავრენტი -  (დააწევს  დაბალი ხმით)  კაი,ახლა, არ აყვე, ხომ ხედავ, შხამის დონორია დილიდან ... აბა-ჰე, აბა-ჰო!... „ნუ იქნება ოღონდ ბუნტი, ნუ იქნება ოღონდ ბუნტი, სხვა რაც უნდა იყოს !...ლაი-ლა-ლაი-ლა-ლა! ლაი-ლა-ლაი-ლა-ლა!...სხვა რაც უნდა იყოს!“...  (ღიღინებს სიმღერას კ/ფ -დან „ვერის უბნის მელოდეიბი“) დალაგდით ეხლა და დავიწყოთ რეპეტიცია ... 
ზაური - სხვათაშორის, ეგ მექრთამე პოლიცმეისტერის სიმღერაა, დიახ! ...ასეა ეს! ...
ლავრენტი - რა გინდა ახლა მაგით თქვა? ... ვის ხედავ აქ მექრთამეს ან კორუმპირებულს?!...
ზაური - სამაგიეროდ, შემგუებლებითაა სავსე აქაურობა!... კომფორმიზმი არანაკლები დანაშაულია!...
ყველანი სკამებზე კიდებენ თოვლით დასველებულ ქურთუკებს და პალტოებს და ღუმელის გარშემო იყრიან თავს... 
ლავრენტი - თუ ძმა ხარ! ... არ გვინდა ეს მყვირალა  ტერმინები და უცხო სიტყვების ბაქი-ბუქი! ... ახლა რაა  დასამალ-დასაფარი?!...  დაგვიბარეს გუშინ მერიაში  თათბირზე და ღიად გამოგვიცხადეს -  ოპტიმიზაციის მიზნით რეორგანიზაცია იწყებაო... ნამეტნავად გაბერილია შტატებიო, მოკლედ, მკაცრად გავაკონტროლებთ სათითაოს დისციპლინას და საქმიანობასო...ჰოდა, ეს  ჩვენი კლუბი კი დავაფუძნეთ, მარა ახლა თუ მისი საჭიროება არ დავანახეთ  იქ, ზევით...
ზაური -  ფეხები არ მომჭამონ ძირში !... ამოწმონ და იყვნენ!... გამიშვებენ და დავიხურავ ქუდს და წავალ!...არავის ჩამოვეკიდები კისერზე და მათხოვრობას ვერ დავწყებ მე! ...არ ჭირდებათ ამათ პროფესიონალი და მისი საქმის  პატიოსნად შემსრულებელი  და თქვან პირდაპირ, ამ ლათაიების გარეშე!... 
ლავრენტი ( უნდა შემოირიგოს და ნახევრადხუმრობით და ღიმილით) - ზაური, გადაირიე, შე-კაცო?! ...დანას მისობ ყელში?!...მერე, ვინ იტყვის შენნაირ კრინს, ვინ?! ...სად ვიშოვო შენისთანა პირველი, ა?!  
ზაური (აშკარად ესაიმოვნა, მაგრამ არ იტეხს იხტიბარს) - გამოჩნება ვინცხა! ...შეუცვლელი არავინაა - ზვიადი აღარაა და მერაბი და არავის ჩაყოლიან საფლავში!... 
ლავრენტი - აიტ, პოლიტიკა-თქვა!... მერე „ვინცხაზე“ ავაგო რეპერტუარი? ...თანაც,  რა გინდა რა, სულო და გულო, როგორი  ფესტივალი და ოლიმპიადა გველოდება?!...  ეგება  უცხოეთსაც,  ქე, გამოვკრათ ხელი! ... ჰოდა, რომ დაგვიძახებს პარმენიჩი,  მოგვთხოვს რეპერტუარს  და არ გვექნება  მზად, გვამღრებენ ნოტებზე, აპა, რა იქნება?! ...  თქვენ რა გენაღვლებათ?!... ვინაა - პასუხისმგებელი ? - მე!... ჰოდა, ბოლოს, დრო რო მოვა, მე მომადგებიან!... აბა, ჰე, დავდგეთ ჩვენ - ჩვენ ადგილებზე და ამოვიკითხავ სიას... კი ხართ  დაწყობილი ნოტებზე : დო (მოირგებს სათვალეს და გადაშლის  სარეპეტიციო ჟურნალს) დონდუა!... 
ინგა - ვარ, ბატონო ლავრენტი! ...
ლავრენტი - რა გითხარი წეღან - გადავარდა ბატონ-ყმობა - თქვა! ... 
(ინგა, რომელიც გზადაგზა ისხამს საყურეებს, ბეჭდებს და გულსაკიდს,  იცინის ხაზგასმით ხმამაღლა და ზაური კიდევ უფრო ღიზიანდება და სკამს ხამურით დგამს და ჯდება დემოსტრაციულად, შემკრთალი ინგა წამოავლებს ხელს ჩანთას და გამოერიდება )... 
ლავრენტი - რე -...რეხვიაშვილი! ...
ზაური ხმას არ იღებს.
ლავრენტი - (მკაფიოდ და ხმამაღლა) რეხვიაშვილი -თქვა! 
ზაური - ვარ და რა ვქნა კიდევ?!...ვერ მხედავ ამხელა კაცს?!... თუ ფეხზე ადგომას  ელოდები?!...   ა, ბატონო,  ავდგები ფეხზე!...ახლა მხედავ?!...
ლავრენტი - ბიჭო, რავა ვერ გხედავ, მაგრამ წესია ასეთი !...დაბრძანდი! ...დამშვიდდი!... რავა ყველაფერზე „ჟილკა-ვილკობ“?!... მი - მიროტაძე !...(სიჩუმე ) მიროტაძე! ...
ინგა -  მარიზი  დღეს არ იქნება ! ...დამირეკა დილას შეწუხებულმა - ქმარი ისევ  არ უშვებს ... 
ლავრენტი - გამაგიჟებს ეს ქალი!... გადაწყვიტოს, ბატონო, ჩამოყალიბდეს ერთხელ და სამუდამოდ! - ან - ოჯახი, ან - გუნდის მეცადინეობა! ...დღეს - მოვა, ხვალ -გააცდენს, ზეგ - მოვა, მაზეგ - ქმარი არ უშვებს,  რაღა დროს მაგის „ქმარი არ უშვებსაა?!“ ...  იქნებ ეჭვიანობს?! ჰა-ჰა-ჰა-ჰა-ჰა!...(იცინის გულიანად და კიდევ უფრო ხმამაღლა აჰყვება ინგა, რაზედაც საბოლოოდ გიჟდება ზაური).
ზაური - რა აცინებს ამ ქალს, გამაგებინებდეს ვინმე! ...  
ლავრენტი - (მკაცრად)  ...არ შეიძლება ასე! ...ჩვენ გვქვია კლუბი „60 +“ და სად ვთქვა სირცხვილით, რომ სამოც წელს გადაცილებულ სოლისტს ქმარი არ უშვებს გუნდის რეპეტიციაზე ეჭვიანობის ნიადაგზე!...   ამ დროში და ჩვენს ასაკში!...ღმერთო, გვესროლე მეტეორი!... 
ზაური - (წამოხტება) არაფერი ასაკი არ მაქვს მე და არ მჭირდება ზედმეტი აგიტაცია-პროპაგანდა  და მეტეორი!... და აქ რომ მოვდივარ,  ფოლკლორის და ხალხური სიმღერის სიყვარული  მომარბენიებს, პასუხისმგებლობა და სამოქალაქო შეგნება, აბა,  მათხოვრის ხელფასი და „იმნაირი“ სიცილი კი არა!
ინგა - (მოსხიპავს სიცილს ) იმნაირიც ხარ და მეტიც! ... უზრდელი!... ახლა სიცილიც ამიკრძალე! ...ვინაა, დედა,  ეს?! რა ფეხზეა ამდგარი ?! ... (ლავრენტის ) რა ქნას  მარიზიმ, ბატონო ლავრენტი? თვითონ ძალიან უნდა, მაგრამ ვერ ჯობნის იმ უჯიშოს!... 
ლავრენტი - ზაური, დაჯექი მანდ და მოეშვი დილიდან ღრენას! ჩემს ჭაღარას ეცი პატივი! ... (ინგას) კაი, ჩავერევი ერთხელაც!...მარა, ა, ამდენი მოწმის წინაშე ხმამაღლა ვაცხადებ, რომ ეს ჩარევა იქნება საბოლოო!...გასაგებია?! ... გამომივიდა ეგეც ოტელო!...ფა - ფანგანი! 
ვეფხო - ვარ, უფროსო! 
ლავრენტი - უფროსო არა, ის! ...„ვარ!“ და წერტილი!... სოლ - სოლომანაშვილი !... 
იღვიძებს მიშა და ზლაზვნით წამოდგება დივნიდან  ...
მიშა - ვარ, პატივცემულო! 
ლავრენტი - მერამდენედ ?!...რომელი საათია?!...  რავა სულ გძინავს, შე კაცო?!- აშენდა ქვეყანა! ...აგერ ა, ხატია და ბონდო საიდან მოვიდნენ  დროულად !...უნდა გრცხვენოდეს!...მოდიხარ და გძინავს!...
მიშა - მრცხვენია, მაგრამ წინა ღამეს მორიგეობა როცა მიწევს  „კალონკაზე“, მერე დილით ადგომა მიჭირს და მომკალი !...
ლავრენტი - გულახდილობისთვის ამ ერთხელაც მიპატიებია!... ლა - ლაბუჩიძე !...
ლულუ - მოვედიიი! ... აქ ვარ, ბატონო ლავრენტი,  ფაქტიურად! (შემორბის და პირდაპირ სკამზე ჯდება...ძლივს იბრუნებს სულს ) ...ხალხო, რომ იცოდეთ რა ამბავი მოგიტანეთ!... ესე იგი, წუხელ დამირეკა ჩემმა „ყოფილმა“, საკრებულოში რომაა, კულტურის კომისიაში  და ავსტრიელები  მოდიან თურმე   მოსმენებზე და ანსამბლებს არჩევენ საფესტივალოდ და ჩვენთანაც უნდა მოიყვანონ და თუ გადავედით მეორე ტურში,  ვენაში წავალთ  და მერია გაიღებს ყველა ხარჯს! ...  
ლავრენტი - ამბავი კარგი მოგვიტანე, მაგრამ დაგვიანების საყვედურს და ჯამაგირის დაქვითვას მაინც ვერ გადაურჩები, ჩემო გენაცვალე!... ლაბუჩიძე მობრძანდა! ...(ჟურნალში აფიქსირებს დასწრებას) 
ლულუ - არაუშავს, გადავიტან როგორმე! ...თუ არადა, რისთვის არიან „ყოფილები“?! ... შანსს მივცემ, გამოასწორონ წარსულის ცოდვები!... 
ლავრენტი - (უკმაყოფილოდ გაიქნევს თავს ) ... ოხ, ლაბუჩიძე! არ იქნება შენი გამოსწორება !... „60+ “  მაინც არ ერქვას ჩვენ კლუბს!...
ლულუ - სხვათა შორის, ასაკი უბრალო ციფრებია და არა სულიერი მდგომარეობა! 
ლავრენტი - მოუსმინე ახლა ამას! ... ლულუ, ისე ნუ იზამ, იმ შენმა „ყოფილმა“ დაგვხუროს თლათ!...... სი - სისაური !... ბონდო - აქ არის, დო-დოლენჯაშვილი! ... ხატიაც - აქ გვყავს!...მშვენიერი !...ოქტავა შედგა, მარა ერთი ნოტი მოიკოჭლებს ... აბა, ჰე, დავდექით!...ლულუ, წამყვანის ტექსტი იქნება მოსამზადებელი და საკონცერტო პროგრამა შესადგენი...ჰოდა, პოეტი ქალი ხარ და შენზე უკეთესს, ვის ჩავაბარებ ამ ამბავს ?! ... ყველაფერს მისი ლაზათი აქვს და უკეთ რომ  გაგვიცნონ, კაათ უნდა მოგვისმინონ და ამ ამბავში შენ  უნდა გვასახელო... (კმაყოფილი კოცნის ხელზე ლულუს) 
ლულუ - (დაჰყურებს ლავრენტის)  ვაიმეეე, მაგი არ დაგინახოს ჩემმა „ყოფილმა“, ბატონო ლავრენტი, თორემ ოლიმპიადას და ფესტივალს კიარა, ამ   კლუბის კედლებს ვერ გავცდებით... მარიზის ქმარი მონაგონია, ისეთი  ეჭვიანია!...
ლავრენტი  - კი მაგრამ, რას ვაკეთებთ საეჭვოს?!... 
ლულუ - არაფერს, მაგრამ მე მაინც გაგაფრთხილეთ!..
დგებიან და ის -ისაა უნდა დაიწყონ, შემოდის რამინი ...
რამინი - გამარჯობა თქვენი! 
ლავრენტი  - სალამი!...
ყველანი ესალმებიან ზაურის გარდა ...
რამინი - ეს ისევ დამდურებულია მთავრობაზე თუ როგორაა ამის საქმე ?!..
ლავრენტი - მოგესალმა, ჩემო ბატონო, საკუთარი ორთავ თვალით დავინახე, რომ თავი დაგიქნია!...
რამინი - (ლავრენტის ზაურის გასაგონად ) არავის სახვეწარი არ გვაქვს ჩვენ!...ვისაც არ მოწონს ეს მთავრობა და მისი პოლიტიკა, მიბრძანდეს, გზები დამილოცია!... და კიდევ, რომ დასრულდება რეპეტიცია, არ ვიშლებით! ...საქმე მაქვს სერიოზული... მანამდე გულიზარს ჩააწერინებთ საკუთარ პირადობის ნომრებს ...გასაგებია ?!...
ზაური - მე ვაპროტესტებ!...პირადი ნომრების მოთხოვნა პრივატული სივრცის დარღვევაა!... არავის აქვს უფლება, მაიძულოს, გავთქვა ჩემი პირადობის ნომერი და პირადი ინფორმაცია ... თუ ატარებთ რეორგანიზაციას, ჩაატარეთ , ოღონდ კანონის სრული დაცვით, თუ ეს რაღაც თქვენებური ახალი „ნოუ ჰაუა?!“ 
რამინი - „ნოუ-ჰაუ“ ... „ჰაუ-ჰაუ, ქორო, ნუ ფრენ “  და მსგავსი „დიმპიტაური“ არ ვიცი მე !...ნუ გიჭრიჭინებთ ტვინები უკუღმა! ... ისე, ვის ჭირდები ახლა, თუ იცი?!...გამომივიდა ესეც ჯეიმს ბონდი! ნუ დაგვაჭირვებ,  თორემ შენს პირად ნომერსაც დავადგენთ, შენი ქვისლისასაც და კიდე ორ მეზობელს მივაყოლებ ხურდაში!... გულიზარს უნდა გავუმატივოთ საქმე, ისედაც თავქაჯი რომ აქვს შეყრილი საწყალ ქალს!... არაფერი პირადული !...  გაკეთდება, რაც ვთქვი  და დანარჩენზე მერე ვილაპარაკოთ!...
ზაური - მაშინ მე მივდივარ გუნდიდანაც და კლუბიდანაც! ...(იღებს ქურთუკს და გადის ... ლავრენტი გადაეღობება, მაგრამ ვერ შეაჩერებს ) 
ლავრენტი - რამინი, ნუ დამღუპავ ახლა, ამ ოლიმპიადის წინ! ... სად ვიშოვი სხვა ამნაირ პირველს ...შე,კაცო!... ნუ იცი ახლა ასე გაფხუკიანება !...ხატია, ბიძი, შენ გამორჩეულად უყვარხარ მაგას და დეეწიე და მოაბრუნე, თუ გიყვარდე!...შენ ვერ გეტყვის უარს!...ხათრი აქვს და რიდი!... (ხატია გარბის  და შემოყავს ზაური რომელიც გზადაგზა ბურტყუნებს ) 
ზაური - აბა რა ულტიმატუმის ენით გველაპარაკება?! ...ეგ დღესაა სოფლის გამგებელი და  ვნახოთ. ხვალ სად იქნება...
რამინი -  ჰოდა, ვნახოთ!..შენი აზრით, სად ვიქნები?! ...რას მემუქრები?!... არ შეჭამა გული ამის დაუნახავობამ?!
ლავრენტი - (გვერდზე გაყავს რამინი) ...რამინი, თუ  ძმა ხარ, მაცალე!...მაცალე  და მე პირადად დაველაპარაკები... ხომ იცი, ძველი გვარდია  ვარ - ჩემებური მეთოდები მაქვს!...მაცალე და მერე მაღარიჩი ერთად ვიკისროთ! ...
რამინი - ვერ ხართ თქვენ, ხო იცი, ორთავე! ... ის დღე დაიწვა, მე რომ  პარმენიჩს დავთანხმდი  თქვენს მომწყემსვაზე !... საბავშვო ბაღი მაქვს, რა! (გადის) 
ზაური - ა, ესეც მე ვარ?!...მისი პირით აღიარა,  მომწყემსვაზეო!...განა ვერ ხედავს ხალხი, ცხვრის ფარად რომ აქციეთ ელექტორატი?!...ვინაა თქვენი  სააღდგომო კრავი?!...გამომივიდა აქ იესო ნაზარეველი!...  
ლავრენტი - კაი, შე დალოცვილო!... რას ჩასდევ სიტყვებიზა საფლავში?! ... აბა ჰე, დავიწყოთ აწი! ... ხატია, ოქროს გოგო ხარ და კაი საჩუქარი ჩემზე იყოს!... აბა, „ჭრელო პეპელა“ დავიწყოთ და გავახუროთ იოგები ...
იწყება რეპეტიცია და ოთახს გამღერების ხმები ავსებს ...

სცენა მეორე
იგივე კულტურის სახლის იგივე სარეპეტიციო ოთახი ...შემოდიან  მარიზი და ინგა...  
მარიზი (აღშფოთებული ) - წარმოგიდგენია?!  ... წარმოგიდგენია, რა დღეში ვარ?!... ეს ორი აზიატი  -  სატანის ორი მოციქული!... ისაა, პატარაა, რო უფითილებს და აგიჟებს  ვაჟბატონს! ... დილიდან დაღამებამდე მაგათ მოვლაში ვარ, აბა, სარეცხი!... აბა, სადილი!  ბავშვები,  სკოლა,  ბაღი, მასწავლებლები, აბა - მიმსვლელი! აბა -  მომსვლელი! ერთი ეს ნათელი წერტილი მაქვს, რომ სიმღერა შემიძლია და ხმა მომცა გამჩენმა და ამასაც მისპობენ, ჩაუწყდეს ორთავეს ხმაცა და მიყვნენ ჩემს დედამთილ- მამამთილს ადრე და მალე!... 
ინგა -  ტფუ! ტფუ! ტფუ! (სამჯერ აკაკუნებს სკამზე ) ვაიმე, აპატიე უფალო!... გოგო, მძიმე მარხვაა  და ნუ იწყევლები!... ხო იცი, ბუმერანგის პრინციპი...  არ დაგიბრუნდეს! (იწერს პირჯვარს  და მარიზისაც გადასწერს) 
მარიზი - ვაიმე, თავო ჩემო, ღმერთიც დამავიწყეს და ეკლესიაც, ამ ურჯულოებმა! (იწერს პირჯვარს გამალებით) უფალო შემიწყალენ!... უფალო შემიწყალენ!... უფალო შემიწყალენ! ... მივედი წინა კვირაში მამა როსტომთან და კურთხევა მომცა, აქ რომ ვიარო ... დაელაპარაკა ორივე ღვთისგარეგანს და დაითანხმა როგორღაც, მაგრამ ამ იდიოტმა, ხო იცი, რა უთხრა მამაოს?!... 
ინგა - რაიო?
მარიზი - რაო-და, სანამ მე  ვარ გასული  სახლიდან, თუ იმ საათებს დაემთხვევა  რეპეტიცია, ხო კაი, თუარადა, შინიდან ფეხს ვერ გაადგამსო!...კრეტინი!... ერთუჯრედიანი ამება!... უხ, რა ვუთხარი ჩემებს - ვის ხელში ჩამაგდეს?! ... ვის შევწირე ჩემი საუკეთესო წლები და ვის ვემონები დღემდე?!... სიკვდილი...სიკვდილი მირჩევნია ასეთ თავმომჭრელ ცხოვრებას  ! ...
ინგა - (წავა ფიქრებში) ...ეჰ, რამდენჯერ მიფიქრია, სწორად ვიცხოვრე კი, ოჯახი რომ არ შევქმენი  თავის დროზე ... მყავდა მთხოვნელები, განა არ მყავდა?!... მაგრამ რამდენჯერაც გადაწყვეტილების დრო მოვიდოდა, ფეხი უკან მრჩებოდა : ცუდად გათხოვებას სულ გაუთხოვრობა მერჩივნა... ახლა რა? ...ისე მძულს ზამთარი და მოკლე დღეები... ვერსად ვერ მივდივარ და ვზივარ ოთხ კედელში და ვაწყდები ნერვებს ... გაიხაროს ლავრენტიმ, ეს გუნდი რომ მოიფიქრა: მიზეზი მაქვს გამოვიდე სახკლიდან, ადამიანებს შევხვდე, ჩემი შევჩივლო, მათით გავიხარო ან ვანუგეშო...  გოგო, ერთი გამახსენე, ეს შენი ვაჟბატონი ადრე იყო ამნაირი ეჭვიანი?!...
მარიზი - (დაფიქრდება) ... ახლა ასე კონკრეტულად ეჭვიანობის სცენა  გაემართოს,  არ მახსენდება, მაგრამ უხასიათო და უჯიშო ყოველთვის იყო !...ჩაცმაზე... „მაღალქუსლიანებზე“ ... მაკიაჟზე... კი!...კი!... ერთხელ ქორწილიდან   დროზე ადრე    წამომათრია, მაინცადამაინც შენ რატომ ჩაგივარდა კალთაში პატარძლის „ბუკეტიო“?!...  
ინგა - (იცინის) დედა, რა გამაცინე?!... 
მარიზი - რა გაცინებს , ქალო? ...ჩვეულებრივი ავადმყოფია და რაღა მე მერგო ეს პირუტყვი?!
ინგა - (თავშეკავებით) და შენი ბიჭი რას ამბობს?!
მარიზი - აბა ის არის , რაც არის! - მამის ალი-კვალი! ...  ჩუმ-ჩუმა! ...  რბილი ეკალი...! ერთობა!...ღადაობს!... შენხელა ქალს რა უნდა კლუბშიო?!...ქალი ვიცი მე „კუხნაშიო“! ...ხუმრობს ვითომ და ამ ხუმრობა-ხუმრობაში კი გადარია ნუგზარი!...თანაც იცის, მამამისმა  თუ დალია, ხო, საერთოდ! - შეურაცხადი ხდება!... 
ინგა  - ჰოდა, შენი ბრალია, რომ თავიდანვე  გააჯეჯილე! ... კაი ახალ, ნუ დაიფლითე გულ-ღვიძლი, ჩაგიწყდება ხმა და ვეღარ იმღერებ და გაგიჟდება ლავრენტი ...  ცოდვაა ეს კაციც, ამასაც ხომ უნდა გავუგოთ!... წვალობს, რეპეტიციობს და ხან შენ რომ გააცდენ, ხან - მე და ხან - სხვა - როგორ უნდა შეკრას რეპერტუარი? ...ეს ქართული სიმღერაც რა ოხერია ?! - მარტოს არ გამოგივა - ხმები უნდა!... 
მარიზი - გოგო, შენ ის არ იცი, წინა შაბათს ლავრენტი რომ მოვიდა ჩვენსა სალაპარაკოდ!... 
ინგა - კი, იზამდა!...აქ , რეპეტიციაზე თქვა, უნდა ჩავერიო ამ უკანასკნელადო... მერე? 
მარიზი -   რა მერე? გააგიჟეს კაცი - იმნაირი აბრეშუმები დახვდნენ ორთავე მამა-შვილი, ნუ იტყვი!... ვინ გვიგონებსო?!... შურიანების ბრალიაო! ...  მარიზის ნიჭი და სოლისტობა შურთო! 
ინგა - რაო?... ესე იგი მე მშურს შენი სოლისტობა?! ... მამრობითი სქესის ორი ეროვნული  რეგვენი!... 
მარიზი - მერე სუფრა გამაშლევინეს და სუ განსხვავებულებით სვეს ლავრენტის და ჩვენი კლუბის სადღეგრძელო!... კაცი გაფართოებული თვალებით მიყურებდა, მგონი ფიქრობდა, რომ მე ვიგონებ ტყუილებს! ... უსინდისოები! ... 
ინგა - მოკლედ, ეხლა შენ სტაბილურად ივლი რეპეტიციებზე, აღარ გააცდენ არცერთ მეცადინეობას და  თუ გაგვიმართლებს,  მაგარ „პაეზდკასაც“ მოვცხობთ ავსტრიაში!...ქალო, სამოცდასამის უნდა გახდე და დროა შენს ცხოვრებასაც მიხედო... ქმარ-შვილი არ მიშვებს რას მიქვია?!... გუნდში მღერიხარ, ხო არ ბოზობ?!...ჰოდა, წამოხვალ ავსტრიაში და მაგ შენმა ქმარმა, მისმა „საამაყო“ მემკვიდრემ  და  მთელმა ოჯახმა  დედა-წულიანა შემოგირბინონ !... 
მარიზი- მართლა?! ... დედა, ეს რა მითხარი?! ...მთელი ცხოვრება ვენაზე ვოცნებობდი... „დიდი ვალსი“ სუ ზეპირად ვიცოდი  გოგოობაში არიებად (წაიმღერებს ვალსს) ეხლა, მგონი, ჩემი ბიჭი სამუშაოდ აპირებს წასვლას  ნალჩიკში... რემონტებზე მიყავს ბრიგადას ვაჟბატონი და მთავარი ფითილი რო წაუვა, ნუგოც მოლბება...უფრო თავსუფლად გამოვალ სახლიდან... 
ინგა - ჰოდა, არ მაინტერესებს, ჩემო კარგო, დაიკიდე ეგ შენი ნუგოც და მისი ჩლიქის ანასხლეტი  რქიანი  შვილიც !...ქმარი არა, კუალა-ლუმპური!..
მარიზი - ეგ რაღაა?
ინგა - გამოთქმაა  ასეთი!...(იცინიან)...
მარიზი -ოხ, რას არ იტყვის შენი ენა?!...
ინგა - არა ბიჭო, ვის აქვს უფლება მიკარნახოს, სად და როდის ვიარო?!- გინდა ქმარი იყოს, გინდა შვილი და გინდა  საყვარელი!...საკამრისად ვიცხოვრე სასხვისოდ, რომ საჩემოდ გავატარო პენსიონერმა დარჩენილი ორი პარასკევი!...კიდეც ჩავიცვამ, კიდეც დავიხურავ... არც ქეიფს მოვიკლებ, არც დასვენებას, არც დაბადების დღეებს და ექსკურსიებს... მოიცა, გავიდეთ ერთი ბოლოში  ამ რეპეტიციებზე და ქალი არ ვიყო, თუ არ დავგეგმო ორდღიანი სიღნაღში...  
შემოდიან  ლულუ და გულიზარი ... 
ლულუ - გოგოებოოო... როგორ ხართ?!... ესე იგი, კიდევ ერთი უმაგრესი ამბავი! ...ეხლა დამირეკეს  სტამბიდან... ჩემი ლექსების ახალი კრებული მზადაა!...მოემზადეთ პრეზენტაციისათვის! ...
გულიზარი  - და მერამდენეა, გოგო?
ლულუ - მეათე!... აი, ვერ აგიწერთ, რა ძალიან  მაგარი გამოდის!... ოქროსფერ ყდაზე იქნება მზის დიდი წითელი დისკო და მზის  ფონზე, ზღვის ტალღიდან ამოსული შიშველი ქალის იდუმალი შავი სილუეტი და ოქროსფერი სათაური გაკრული ხელით :   „სიყვარულის ფაზლები“ ...როგორია?
გულიზარი  - დამაგდებელი!... ყდაზე ის ქალი შენ ხარ და და ამჯერად ვის ვუძღვნით?
ლულუ - ამას რა მნიშვნელობა აქვს?!... „მეათეს!“...(იცინის) 
ინგა -აუუ, რა გიჟი ხარ?! ...და შენი „ყოფილი“ რას ამბობს?!
ლულუ - რა უნდა თქვას -  ჰგონია, ყველა ლექსი, რაც დამიწერია, მას ეძღვნება  და ბედნიერი  და ამაყი დაიარება... სანიმუშო იდიოტი! ... ისე რას ვერჩი, რაც მთავარია, ყველაფრის მიუხედავად, წიგნის დაფინანსების ამბავი საკრებულოზე წარმატებით დამისრულა! -  საკალელი!... დაე, ეგონოს, რომ ყველა ფრაზა და რითმა მისია... (იცინის) 
გულიზარი -.ოხ, ეს კაცები ! ... რა სასაცილოები არიან ზოგჯერ ?!...  
ლულუ - რატომ ზოგჯერ  და არა ყოველთვის?!...
გულიზარი - ვისთვის როგორ ?!...  მარიზი, დიდება შენს გამოჩენას! ... ხო მშვიდობა გაქვს,გოგო?!...(ინგას) ეს  ნამტირალევი რატომ მეჩვენება?! ... რა დროს ცრემლებია და ოხვრა-გოდება?!... ესე იგი, მეც მაქვს ახალი ამბავი : ორ კვირაში  ვხვდებით მაჟორიტარობის კანდიდატს, რომელსაც საარჩევნო მარათონის ფორმატში მოჰყავს ავსტრიის საფესტივალო ჯგუფი და აბა, თქვენ იცით - ვიცვამთ საუკეთესოს... რაც გვაქვს  გარდერობში, რასაკვირველია! მოვდივართ ცხვირ-პირდაბანილები, ლამაზუნები,, გამოპრანჭულები   ... ცნობისათვის, „რაღა დროს ჩემი პრანჭვაა!“  და მისთანები არ გამაგონოთ! - მსუბუქი მაკიაჟი აუცილებელია! ... კანდიდატს არ ვუსვამთ ზედმეტად ცნობიმოყვარე და ინტრიგნულ კითხვებს და, რაც მთავარია,   ისე უნდა ვიმღეროთ, რომ, არ ვაფიქრებიოთ პარმენიჩს,  რაზე ვხარჯავ ბიუჯეტის ფულებსო...
შემოდის ლავრენტი .
ლავრენტი - რაო? უნდა ვიმღეროთო?!...რაღაც კი მომესმა, მაგრამ ბოლომდე ვერ გავიგონე... სიმღერაზე ამათ კი არა, მე უნდა დამელაპარაკო,  გენაცვალე! ...გამარჯობა, გოგოებო! ... 
გულიზარი -  ჰოდა, ვიმეორებ -  ორ კვირაში  მოდის კანდიდატი, რომელსაც ჩამოყავს ავსტრიელები, იმათ მოყვება ერი და ბერი, ჟურნალისტები, ოპერატორები, მედია კორპუსი, მოკლედ, ათასი მოყვარე და მტერი, ლენჩი და შტერი კიდე,  და ჩვენ ჩვენი შანსების მაქსიმუმი უნდა დავდოთ!... თორემ დაგვრჩება  გვერდზე  კლუბიც, ფესტივალიც, ოლიმპიადაც, ავსტრიაც, „კოლექტივის“ ფულებიც  და „ვიპახაოთ“ მერე ოთხი წელი ნოტებზე  ...
ლავრენტი - გადასარევი, მარა  მაგას უნდა შრომა, გენაცვალე, შრომა და დისციპლინა!...აბა, მე გიჟი კი არა ვარ, ამდენს რომ ვგლახაობ?!...სადაა ხალხი ?!...ასე ჩვენ ვერ გავფრინდებით! ... მარიზის დანახვა   კი მიხარია, მაგრამ დანარჩენები?!... 
(შემოდიან საუბრით გუნდის დანარჩენი წევრები და რამინი ) 
რამინი - გითხრათ ხო გულიზარმა?!... ორი სიტყვით, მეც დავაზუსტებ ინფორმაციას: მომავალ  შეხვედრაზე ბევრია დამოკიდებული... რა შთაბეჭდილებასაც დავტოვებთ, ისე წაგვივა საქმე , გასაგებია?!
ზაური - ჩემთვის არაა  გასაგები!....
რამინი - მაინც რა არის გაუგებარი?!...( ზაური დუმს )  არა, ამოვთქვათ ბოლო-ბოლო, რა პრეტენზიები გვაქვს ,ბატონო! ... კლუბი გინდოდათ და დაგირეგისტრირეთ!... სად შევიკრიბოთო და მოვიკელი ფართი,  ყველაზე დიდი  ოთახი დაგითმეთ და მე შევეტენე სოროში თაგვებთან !... ახლა გუნდი  მოინდომეთ და  მაგაშიც მხარი დაგიჭირეთ!...მერე „ენთუზიამზე სანამდე უნდა ვიმღეროთო?!“ და, რისი საშუალებაც იყო, ქალმა ის ხელფასები ჩაგისვათ?!... იყო  თუ არა ასე?!...
ვეფხო - იყო, უფროსო!...
მიშა - ეგრეა!...
ლულუ  - ვაიმე, ჩემი „ყოფილი“ არ ჩამერია  თავის დროზე, რა ხელფასებიც იქნებოდა, ვნახავდით!...
გულიზარი - მომკლა ამისმა წარსულის ნოსტალგიამ... თუ ასეთი ყოვლისშემძლე ჯადოქარი გყავდა, რას შორდებოდი?! ...
ლულუ - რა შუაშია ნოსტალგია! სიმართლე უნდა ითქვას! ...ისე კი, ნეტა ვინმე 
წარსულს დამიბრუნებდეს- იქ ისეთი კარგი მომავალი იყოო!...(იცინის)
რამინი - „ყოფილი“ და „მოქმედი“ არ მაინტერესებს!...მე ვეკითხები ბატონ ლავრენტის ? - რაც ვთქვი,  იყო თუ არა  ასე?!... 
ლავრენტი - ფაქტიურად!...კი!...კი!...იყო, რავა არ იყო! ...
რამინი - ჰოდა, ახლა იმუშავეთ!... „წინწყაროს“ და „სულიკოს“ თქვენს მაგივრად მე ვერ ვიმღერებ!... 
ლულუ  - რატო, რამინი?! მე მოსმენილი მყავხარ და მშვენიერი მეორე გაქვს !...
რამინი - არ მეხუმრება მე !
ლულუ  - უიმე, არც მე ვხუმრობ!... 
რამინი - მე ველოდები რას მეტყვის ზოგ-ზოგი ოპოზიციური გემოვნების ელემენტი ... (ყველა შეჰყურებს ზაურის) 
ზაური - მე არაფერს გეტყვით, უბრალოდ, ერთი კითხვა მაქვს...
რამინი - გისმენთ!
ზაური  -  გვამადლით?! 
რამინი - არ  გამადლით! ... მაგრამ მთავრობა რომ სულ შენდა გინდა, ოთხ წელიწადში ერთხელ მთავრობამაც რომ რაღაც გთხოვოს და, თუნდაც მოგთხოვოს, რა?- კანონდარღვევაა?! ...
ზაური - ეგ დემაგოგიაა!...ნუ გადაგაქვთ კამათი  სხვა ფორმატში! მე სულ სხვას ვაპროტესტებ! 
რამინი - ჰოდა, თქვი, დალოცვილო, რა არ მოგწონს?!... რას აპროტესტებ?!...დააკონკრეტე!... 
ზაური - რას და... მაგალითად,  რატომ უნდა შეაფასოს ჩემი ვოკალური უნარები და ჩვენი კლუბის ან გუნდის  ფუნქციური საჭიროება ვიღაც  გუშინდელმა გამომცხვარმა პოლიტიკანმა ?!... მესმის, განიხილოს შესაბიმისმა სამინისტრომ, დარგობრივმა კომისიამ, პროფესიულმა ან შემოქმედებითმა კავშირმა  ბოლოსდაბოლოს, მაგრამ ვიღაც კარიერისტმა, რომელიც   ან მოაგროვებს ხმებს, ან არა, რატომ უნდა გადამიწყვიტოს, რა უნდა ვიმღერო, როგორ უნდა ვიმღერო და, საერთოდაც უნდა ვიმღერო თუ არა!...
რამინი - ჯერ ერთი , ბატონი მირიანი პოლიტიკოსია და არა (გამოაჯავრებით)  „პოლიტიკანი“, მეორე - ჩვენი კანდიდატი უკვე გამარჯვებულია ყველანაირი წინასწარი გამოკითხვებითა და ეგზიტპოლებით და მესამე ...
ზაური -  აყალბებთ ხო?!...ხომ გაიგონეთ - მისი პირით წამოცდა, რომ ისევ გაყალბებას აპირებენ! ... 
ლავრენტი - (მიხვდა რომ სიტუაცია უკიდურესად დაიძაბა ), „მეც მათქმევინეთ ორიოდ სიტყვა“, ჩემო კეთილო! ...  ჯერ ერთი, სტუმარი ღვთისაა, ვინც არ უნდა იყოს!- მოვა და უნდა დავხვდეთ როგორც შეგვიძლია და რითაც შეგვიძლია!...მეორე -  წელწადზე მეტია ვმეცადინეობთ და ხომ უნდა მოვასმენინოთ ბოლოსდაბოლოს ვინმეს ჩვენი ნამღერი  და ამაზე უკეთეს შემთხვევას ვერც ვინატრებდით : კანდიდატი მოვა, მას  მისი პარტია მოყვება, პარტიას  - სხვადასხვა ჯურის საჯარო პერსონა , იმათ ჟურნალისტები და სხვა  ფეხის ხმას აყოლილი ათასი მატრაკვეცი, ჰოდა, ამდენ მსმენელს პირველსავე ჯერზე ჩვენ კიარადა, ის ვერ შეკრებს...რა ქვია, კაცო?!... იმერელს მჭადის სახელი რო დაავიწყდება!...ჰო,  ბუხუტი - ლეგენდა კაცი! ...და მესამე -  კაცმა კენჭი უნდა იყაროს დეპუტატად და პარლამენტში დაიცვას ჩვენი და ჩვენნაირების უფლებები, მათ შორის სიმღერისაც და ახლა ერთ „მრავალჟამიერსა“ და „ჩაკრულოს“ ნუ დავამადლით! ...ის კაცი მოდის  გასაცნობად, და არა ჩვენი  ბჟუტურის მოსასმენად და აქვე მოკვდეს ყველანაირი საპროტეტსტო ნოტები, უიმედობა და მინორი!... 
ზაური - მომკლა რა, ამისმა მშვიდობის მტრედობამ! ...არ დაიღალე მაინც?! ...
ლავრენტი - არც დავიღლები !... მხოლოდ სამუსიკო მაჟორული ნოტები, ბატონებო!... 
ინგა - და ქალბატონებო! ...აბა, ჰე! ... დროს ვკარგავთ! ძვირფას დროს, თორემ მოვა აგერ მარიზის ქმარი და დაგვშლის მარტივ მამრავლებად! (იცინის, კვდება სიცილით).  
რამინი - მე წავედი , აღარ მაქვს თქვენი მოსმენის ნერვები და  რომ დაასრულებთ, დომნას უთხარით, ღუმელი არ დარჩეს ანთებული!...(გადის)
ინგა - არა, გენაცვალე, რამინი!...როგორც  შენ იტყვი! (აცილებს და შემობრუნდება) ეს ხოა  „ბედის საჩუქარი“  (ზაურიზე) და  ესეც კაი უხასიათოა, (რამინიზე) და საერთოდ, დღეს რაღაცნაირი დღეა!... წნევამ ამიწია და მაჯა ამიჩქარდა  ამდენი ნერვიულობით  გონია!...დომნა, წნევის აპარატი ხომ არ დააბრუნეს მეზობლებმა ?!... (მისდევს დომნას) 
ლავრენტი -  სამაგიეროდ, ხვალინდელი დღეა უმნიშვნელოვანესი და  თქვენი ყველას იმედი მაქვს...  ვერ გაიგო ამ ხალხმა, რომ ქართული სიმღერა მრავალხმიანია და ყველა ხმა ერთ წერტილში თუ არ შეერწყა, გამოდის კაკაფონია...დაუკვირდი, რაფერ გავს სიმღერა და სიყვარული ერთმანეთს ... რა არის სიყვარული? აი, ზურგით რომ ზიხარ და მაინც იმ ერთს რომ გრძნობ და ხედავ, ხომ? ...ჰოდა , სიმღერაშიც რაფერ ზურგითაც არ უნდა იდგე, ხომ უნდა მოუსმინო და იგრძნო გვერდში მდგომის ხმა ...   ასეა ცხოვრებაშიც - ერთმანეთის ყურება და ჯიბრი აფუჭებს საქმეს - ერთად უნდა ვუმზიროთ ერთ მიზანს  და მაშინ გამოვა კარგობა და ერთმანეთობა! (წამოიწყებს კამერტონით)  მიი-მიი-მიიიი!...ადგილებზე! 
გუნდის წევრები დგებიან თავიანთ ადგილებზე და ლავრენტი იწყებს რეპეტიციას. 
სცენა მესამე
შესვენება გუნდის მეცადინეობაზე ... კაცები ეწევიან... ქალები ჭორაობენ ...დომნა დაფუსფუსებს, ყვავილებს რწყავს  და ღიღინებს... ლავრენტი განსაკუთრებულად კარგ ხასიათზეა... 
ლავრენტი - დომნა, მშვენიერი ხმაზე ხარ   და ხო არ  გვეცადა სოლო პარტია...
დომნა - დამცინი, ლავრენტი ?!...
ლავრენტი - ღმერთმა დამიფაროს!...მართლა გეუბნები ... უფრო სწორედ, წინადადებით შემოვდივარ, „ნუ გიყვარს ,ქალავ, ჯერ შენ ხარ პატარა“ მოვამზადოთ კანდიდატის შეხვედრაზე და სოლო შენ და ვეფხომ იმღერეთ...
დომნა - უიმე,  რომ არ გამომივიდეს და შეგარცხვინოთ ამდენ სტუმართან?!...
ლავრენტი - გამორიცხე!...
დომნა - არა, ვერ ვიმღერებ! 
ლავრენტი -გამორიცხე, მე შენ გელაპარაკები! ... თუ გინდა ახალავე ვცადოთ ... 
ვეფხო -   (მღერის) ნუ გიყვარს ქალავ  
ჯერ შენ ხარ პატარა
ნუ გასთხოვდები ლხინადააა.
ჯერ გაიზარდე,  გონთ მოდი, ქალაუ,
გირჩევნას დარჩე შინადა!
დომნა - არ მინდაააა...
წამიყვანეთ რა იქნება...
(იცინიან) 
ლავრენტი - მშვენიერი! ...რას ვამბობდი, აბა?!... გადასარევი ნომერი გამოვა! ... დამიჯერეთ,  მომყევით და განარნარებთ დუნაის ტალღებში!...(დაინახავს გულიზარს) გულიზარ ჩემო, თუ გცალიათ, აქეთ მობრძანდით!
გულიზარი - გისმენთ, ბატონო ლავრენტი! 
ლავრენტი - მოკლედ, შენ უნდა მომკლა! არ გვინდა ახლა ეს „ბატონო“ და მისთანები! 
გულიზარი - ( დამორცხვებით ) გისმენთ ყურადღებით! ...
ლავრენტი - ხო... რაღაც მინდა გითხრა  და რაც ახლა ჩვენ ორში ითქმება, აქვე უნდა მოკვდეს!... შევთანხმდით?!
გულიზარი - და რაა ასეთი, ბატონო ლავრენტი?!...
ლავრენტი - ა, კიდო!... არ ვარ მე შენი „ბატონო“!...შევთანხმდით?!...
გულიზარი - რასაკვირველია!...
ლავრენტი - ჰოდა, თუ, შევთანხმდით და რასაკვირველია, მაშინ ... მოკლედ, ცოტა შორიდან დავიწყებ  და ... „შორი გზიდან მოუარე, შინ მშვიდობით მიდიო“, ხომ?!...(იცინის)...დაბრძანდი!..(სკამს შესთავაზებს)   
გულიზარი - ვაიმე, ხელფასების მომატება თუ უნდა მთხოვოთ, ჯობია აქვე დავასრულოთ საუბარი!...(ჯდება) 
ლავრენტი - რის ხელფასები?!... რაის ჯამაგირი?! ... რა გამაცინე?!... გეკადრება?!... (გამოაჯავრებს) ხელფასები და წლიური ბალანსი კიდო!... ხელფასი კი არა... ჩვენზე უნდა დაგელაპარაკო!...
გულიზარი  -  ჩვენზე?!...კლუბზე თუ, კონკრეტულად, გუნდზე?...
ლავრენტი - არავითარი კლუბი და არავითარი გუნდი!... (გულიზარი გაოცებული შეჰყურებს მდუმარედ) რა იყო?! რა გაგიკვირდა, შე ქალო?!... შენ გაუთხოვარი ხარ, შინაბერა, ასე ვთქვათ! ... მე - ქვრივი, მარტოხელა ... შვილები ყველა დაბინავებული მყავს, კაი სახლები...კაი მანქანები... სამსახურები, შენ ხარ ჩემი ბატონი!... შვილიშვილებიც დიდებია  უკვე - ზოგი სადაა გაჭრილი  ველად და ზოგი სად - სასწავლებლად ... ჰოდა, დავდივარ ასე მარტო ამ დუნიაზე მარტოსული და მივდევ წუთისოფლის დინებას!...ნამეტანი ერთფროვანია ეს ცხოვრება: უღიმღამო, ნაცრისფერი ... ვიფიქრე, ორმა მარტოსულმა რომ მონახოს ერთმანეთი ამ ცხოვრების შემოდგომას და იპოვოს  მისი ნუგეში, რა დაშავდება ამით?!...თანაც, არ ვართ არცერთი ჯერ იმ ასაკში, რომ მარტო წამლების რეცეპტები ვითვალოთ აფთიაქებში...(იცინის) 
გულიზარი - (დაბნეული) დედა, არ ვიცი!...არ ვიცი, რა ვთქვა!... ბატონო ლავრენტი, ყველაფერს წარმოვიდგენდი და ... ღმერთო, რა ხდება ჩემს თავს?!...რა უნდა ვთქვა?!... 
ლავრენტი - აჰ, ახლა არ მითხრა პასუხი!...ჩვენს ასაკში და მდგომარეობაში მაგი არ იქნება სერიოზული!... წადი, გაიარ-გამოიარე, გადახედე, დაფიქრდი, აწონ-დაწონე, გაისიგრძეგანე, რჩევა იკითხე... ჭკვიანი ქალი ხარ და იცი, რომ რაცხა ტინგიცი და მაიმუნი  არც მე ვარ, ჰოდა, ერთი კვირის თავზე მითხარი პასუხი ... 
გულიზარი - წავალ ახლა!...ცუდად ვარ გონია!...ჰაერი არ მყოფნის ! ...  გული...გული მიფრიალებს!...
ლავრენტი - კი, კი, რასაკვირველია!...ეს გართობა და ღლაბუცა  კი არაა ჩემის მხრივ - სერიოზული ამბავია! ... წადი, კარგად მოიფიქრე, გადაწყვიტე  და დღეის სწორს დამიბრუნე სიტყვა!... ოღონდ იმფერი მითხარი, გული რო გიკარნახებს და გონება არ დაგიშლის!...ახლა, შენ ნუ მომიკვდები,  ქალი და კაცი კიარა, ბაყაყები რომ ბაყაყებია,    იქ არ გამოდის ძალათ - მდედრი ბაყაყები თავს მკვდრად აჩვენებენ  თურმე , რომ არ შეწყვილდნენ იმ მამრებთან, რომლებიც არ მოსწონთ...იცოდი?! ჰა-ჰა-ჰა-ჰა-ჰა! მეც გუშინ გევიგე, „დისქავერიზე“ იყო დოკუმენტური ფილმი! (იცინის) 
გულიზარი - (დაბნეული ) ...სასწაული პირდაპირ! 
ლავრენტი - სასწაული  რომაა, იმიტომ გიამბე მეც !... სასწაული მერე ნახე, „ჰოობას“ თუ მეტყვი ჩემო გულიზარ - ჩემი გულის ზარო და ზანზალაკო! ...(გადის) 
ლულუ - (თვალს ადევნებდა შორიდან ) რა უნდოდა ბერიკაცს?
გულიზარი - (ჩაფიქრებულია)...არა...არაფერი ისეთი...ხელფასებზე მკითხა რაღაც...
ლულუ - შენ მე რას გამომაპარებ?!...რომ გხედავს, იმ დღეს გაათმაგებული ძალით ატარებს რეპეტიციას... 
გულიზარი -კაი, გოგო, ვიღაცას მართალი ეგონება! ... 
ლულუ - მერე, რას ვამბობ მოგონილს?... დამიჯერე, თუ რამეს ფიქრობს, გადადგი ნაბიჯი და წამით არ ინანო!... არ დაიწყო ეხლა, „ის რას იტყვის“, „ეს რას იფიქრებს?!“... მე, მაგალითად, დღესვე გავაბამ ახალ რომანს თუ გამოჩნდა ვინმე შესაფერისი... ხო  გავცდი  მესამოცე წელს ?!... ხო ხან მე მაკვნეტიეს იდაყვები კაცებმა, და ხან მე გავუშრე სისხლი, მაგრამ, აი, მაინც არ დამეზარება! ... თუმცა სადღაა ღირსეული მამაკაცი?!... (გახედავს ვეფხოს და მიშას, რომლებიც კუთხეში მიმჯდარან და ნარდს აგორებენ) ა, უყურე ახლა იმათ, ასე იქნებიან სახლშიც ... ან ნარდი, ან ფეხბურთი, ან დალევა და დათრობა და მერე პახმელიაზე გამოსვლა ... არა, მაგნაირების თავი ნამდვილად აღარ მაქვს, მაგრამ ლავრენტისნაირ მამაკაცს სხვა პეწი  აქვს  და ფასი!...
გულიზარი - გაჩერდი ერთი თუ ქალი ხარ!...სიბერეში მოუნდა წყლის მიმწოდებელი! ...
ლულუ - გააჩნია რა კუთხიდან შევხედავთ!... ეჰ, გენაცვალე, ნამდვილი სიყვარულის საპოვნელად ეს ცხოვრება ძალზე  ცოტაა, ენდე ლულუს და არ ინანებ!... 
გულიზარი - რა სიყვარული, ხო არ გადაირიე?!... უბრალოდ, მობეზრდა ეტყობა რძლების ლოდინი, როდის გაურეცხავენ ნასკებს! ...
ლულუ - მასეც ნუ იტყვი!...ლავრენტი ჯერ კიდევ მშვენიერ ფორმაშია და ორ-სამ ჩვენნაირს მოინადირებს... კაცებს არ იცნობ შენ! მაგათი ამბავი მე მკითხე - სამი მე გავაგდე, ორი -  მოკვდა, ერთი - საკუთარი ხელით დავაქორწინე, ერთი დღესაც ზის და დამსახურებულ სასჯელს იხდის, ორიც მისით წავიდა, მაგრამ ერთი იცოდე ჩემგან - „შენი“ შენგან არასოდე წავა! ...არ იყვნენ, ეტყობა „ჩემები“, და მეტი არაა ჩემი მტერი, მე მაგათზე ვიდარდო!... 
გულიზარი - (დაფიქრდება) არა, ... არ მაქვს ნერვები ამ ასაკში  ყველაფერი ნოლიდან დავიწყო!...
ლულუ - შენც ნოლიდან ნუ დაიწყებ და პირდაპირ შუაწელში ეკვეთე! (იცინის) გაიპრანჭე, გამოტკვარცალდი, გაერთე, გახალისდი, ახლა მაინცადამაინც „კუხნას“ და სარეცხს ნუ დაეძგერები! ... კარგი ტეხნიკა  მოთხოვე,  გიყიდოს: სარეცხის... ჭურჭლის... თავი გაინებივრე... საზღვარგარეთ ხალხი ჩვენს ასაკში იწყებს  ახალ ცხოვრებას:  მოგზაურობს, ისვენებს, სურვილების ისრულებს, ყურადღებით, ჩახუტებით და ალერსითაა გატუტუცებული!...
გულიზარი -კაი, ქალო! ...არ გამომიყვანა  ახლა ეს  ლავრენტი ალეკ ბოლდუინი?! ... 
ლულუ -  ოხ, მომინდომა აქ ბელმონდო!...რა შუაშია ბოლდუინი ?!...მაგაზე გელაპარაკები?... მე ვამბობ, რომ ქალი არ უნდა დარჩეს ცხოვრებაში მარტო! - აი, ხო ამდენი იდიოტი გამოვიცვალე, ერთს შენც იცნობ  საკრებულოდან, მაგრამ ერთი წამით არ ვნანობ  არცერთს! ზოგმა ხო სასწაული დღეები მანახა, უკან რომ ვიხედები, მე თვითონ მიკვირს, ეს ვინ ვყოფილვარ, რეებს გავუძელი,   მაგრამ ამასობაში  იმდენი გამოცდილება მივიღე, იმდენი ვისწავლე!... თუმცა რა?! ცხოვრების სკოლის რომელ კლასში ვარ დღემდე, თუ ვიცოდე! ... მე მგონი, საერთოდაც, საშემოდგომო გამომყვა და  კლასში ვარ ჩარჩენილი  და არ ვიცი! (იცინიან) ჰო, ჰო, შენ ხო გეცინება და ახალგაზრდობაში    ყველაფერი მარტივია, ადვილია, ორჯერ ორი -ოთხია ...შენც გიქრის...იმ სხვასაც... მაგრამ წლები რო მოგაკითხავს და ნელ-ნელა შეიცვლები, დაჭკნები, გასუქდები, დამძიმდები და სიბერე მოგიკაკუნებს, მარტო მას ენდომები, ვისაც უყვარხარ!... ასეა, ჩემო გენაცვალე!...
გულიზარი - რა გინდა მითხრა, რომ ლავრენტი კვდება ჩემი სიყვარულით?!...
ლულუ - სხვათაშორის, ჩვენს ასაკში სულაც არ არის აუცილებელი ვინმე  ჩვენი ტრფობით კვდებოდეს!... აი, მე, დღემდე არ ვიცი ვის ვუყვარდი ნამდვილი სიყვარულით!...(დაფიქრდება) არ ვიცი, იმიტომ რომ (სიცილით) მე თავად  ვინ მიყვარდა ნამდვილად, გაგნებაში არა ვარ!... 
გულიზარი -აბა ეს ბობოქარი ლექსები და ვნებები?!...
ლულუ - აი სწორედ მაგაშია საქმე - მე გამოვიგონე! ... 
გულიზარი -კაი ახლა, ყველაფერი  როგორ გამოიგონე? 
ლულუ -  (არტისტული კეკლუცობით)  ნიჭიერი ვარ, გოგო!...კაცი? კაცი უნიჭოა და შენ უნდა უნდა გამოიგონო!... მისმინე... 
„ჩემი გული არის ხშირად 
დიდი დარდის "ბარახლო", 
შენც მოდი და... თუ არ გშია,_ 
გრძნობებს ხელი არ ახლო“...
„მარხვა ირღვევა, როგორც კაშნე ჩემი ყელის და...
 ვეხვევით ერთად ლაბირინთში შენი თითების“…
შენზე ფიქრი კვლავ თოვლივით დამეწია,
მერე ცრემლად დადნა.
დაგავიწყდი!- ასე იცის დემენციამ,
მე მახსოვხარ! - ასე იცის დარდმა“...
 „მე მეშინია შენც არ მოგბეზრდე 
როგორც მომბეზრდა შენს გარდა ყველა !... 
… და გრძნობაც შენთვის ლექსად ნათქვამი,
მტოვებს და მოდის შენთან მაშინვე,
მე მეშინია იმ დღის დადგომის,_
უშენობა რომ არ შემაშინებს..“.
გულიზარი - (ეცინება) არა, ნიჭიერი კი ხარ! ...(ამოიოხრავს) რა ვქნა, ეტყობა, მე ვარ უნიჭო  კაცების საკითხში!... 
ლულუ - ნუ იტყვი!...ქალი -უნიჭო არ არსებობს!...  რომ იცოდე, რა თვალებით გიყურებს ხოლმე ლავრენტი გავლა-გამოვლისას?!... თან ხომ იცი, ვის აქვს ყველაზე ლამაზი თვალები?... -   ვისაც ვუყვარვართ, გოგო!...
გულიზარი - ყველაფერი მესმის, მაგრამ  ხანდახან მგონია, რომ საერთოდ არ არსებობს სიყვარული ...
ლულუ - ხო, ამბობენ,  რომ საკუთარ თავთან თბილად, ტკბილად და მშვიდად ყოფნა ყველაზე მშვენიერი ადგილიაო მსოფლიოში!...მაგრამ მე მაინც ვფიქრობ, რომ ეგ  ეგოისტების მოგონილია და ყველაზე  დიდი შეცდომაა  დედამიწის ზურგზე... და სად არის შეცდომები?... 
გულიზარი - არ ვიცი...
ლულუ - ჰოდა, მე ვიცი, სამაგიეროდ ! - რა მნიშვნელობა აქვს წყვილია, მეგობრები თუ ოჯახი, - სადაც სიყვარულია, იქაა შეცდომები, ხოლო  სადაც სიყვარული არ არის , აი, იქ,- სულ შეცდომებია!... 
გულიზარი - ანუ?!... 
ლულუ - დაუშვი შეცდომა და მიყევი სიყვარულს... გაცურე...გაცურე!... ნუ გეშინია!... დაუჯერე, ლულუს!
ლავრენტი - ლაბუჩიძე, შენით მოხვალ თუ რამინი გამოგიგზავნო  24 ცხენოსნით?
გულიზარი -კაი, მოვრჩეთ!... გადაირია ხალხი  შენს ლოდინში ... 
ლულუ - ერთსაც გეტყვი ჩემი გამოცდილებიდან და წავალ : ცუდი ის კი არ არის. ქალი რომ მარტოა, ის უფრო ცუდია, კაცი რომ ყავს გვერდით და მაინც მარტოდ გრძნობს თავს!...აი,  ლავრენტი ის კაცია, მასთან მარტო რომ არ იქნები!...  (გადის ღიღინით - „ჩამჭიდე ხელი...მჭიდები ჩემო ...არაფერს ველი, უბრალოდ გჩემობ...ცხოვრება ჩემი ამ სიყვარულად ღირდა“...) მოვდივარ, ბატონო ლავრენტიიი!
გულიზარი - არ ვიცი!...არაფერი არ ვიცი!... (გადის) 
რეპეტიცია გრძელდება... 

სცენა მეოთხე
დილაა... შემოდის ხატია და მოაგორებს ბონდოს ... 
ბონდო - არ მოსულან ჯერ!...მგონი პირველები ვართ! ...
ხატია - კი... მაგრამ, მგონი, მიშა აქ უნდა იყოს... (გახედავს თეჯირს მიღმა) კი, ძინავს ტკბილად დივანზე ... საბრალო... ალბათ როგორ იღლება  ღამის მორიგეობაზე  ქარში, წვიმაში... დომნა ბებია მაინც სად  დაიკარგა?!...უუჰ, ცივა!...დავანთებ ღუმელს ...(იწყებს ღუმელის დანთებას ) ბონდო ბიძია, რაო ექიმმა, როდის აგხსნიან თაბაშირს?...
ბონდო - აქამდეც უნდა აეხსნა, მაგრამ კოჭი იყო ჩაშლილი და გამიჯანაჯლდა ძალიან ...თან ცოტა შაქარიც მაწუხებს და ძნელად ხორცდება ... ამ თვის ბოლოს, წესით, ჩემით უნდა გავიარო ყავარჯნებით ...  რატომ მეკითხები?
ხატია - არა, ისე... თქვენ რომ აღარ დაგჭირდებით, წასვლა მომიწევს, ალბათ!...ასისტენტის პროგრამით სხვასთან გადამამისამართებენ და ვფიქრობ ჩემთვის სამომავლო გეგმებზე ...
ბონდო - რას აპირებ?...
ხატია - თან სამსახური მჭირდება, თან საექთნო კუსებზე მინდა ჩაბარება, ცოდნა არ მყოფნის და  ვგრძნობ, რომ მიძნელდება რაღაც-რაღაცეები... თან აქაურობაც არ მეთმობა... შემოგეკედლეთ...ეს სიმღერა და გუნდიც მომწონს ... აქაურობასაც მივეჩვიე და რაღაცნაირად მწყდება გული!...
ბონდო - მოდი ხოლმე... ახლა კლუბს კი ქვია „60+“ მაგრამ გუნდზე იარე... სიმღერამ ასაკი არ იცის!... დაქალებსაც თუ აიყოლიებ,  მთლად უკეთესი!... ჩვენც გადავხალისდებით  ახალგაზრდებში, თორემ გამოვყრუვდით და ეგაა... 
ხატია - კი, მეც ვფიქრობ... შევუთავსებ ალაბათ მუშაობას სწავლას და გუნდის მეცადინეობებს... 
ბონდო - ეჰ, ახალგაზრდობაში ყველაფერს ასწრებ ადამიანი... მეც შენხელობას, დღე ვმუშაობდი, ღამე ლექციებზე ვიჯექი და კიდევ სამ-სამ პაემანზე  დავეხეტებოდი შაბათ-კვირებზე...(იცინის) კაი დრო კი იყო ... არა, ცხოვრება ჭირდა, ცუდად გვეცვა, ყველაფერი გვენატრებოდა, შიში იდგა ქვეყანაში... უშუქობა, უგაზობა, გათოშილი, ცარიელი, გაძარცვული  შენობები, გაყინული ხელფასები და პენსიები... ათასი სხვა გაჭირვება, მაგრამ, ახალგაზრდა რომ ხარ, იოლად უძლებ  თურმე ყველა განსაცდელს...ახლა გაზიცაა, დენიც, ხელფასიც არ იგვიანებს, მაგრამ, სამაგიეროდ, ახალგაზრდობა - ფაფუ!...გაილია საუკეთესო წლები საპნის ნაჭერივით  თვალსა და ხელს შუა... თან, ადამიანიც ისეა მოწყობილი, მუდამ პოულობ   საწუწუნოს და დასაჩივლს... მაგრამ თქვენ უნდა ივაჟკაცოთ, ახალგაზრდებმა!... ჩვენზე მაგრები ხართ და კიდევ უფრო მაგრად უნდა იყოთ!...
ხატია - ჩემებიც სულ მაგას მეუბნებიან სადღეგრძელოებში!...(იცინის) ... რა ვიცი, სწავლა მე არ მეზარება  და შრომა... უბრალოდ, რაღაც ისე ვერ გამომდის ხოლმე, როგორც ვგეგმავ  და ეგ მიშლის ხელს...ეგ და კიდე, ფსიქოლოგთან ვიყავი და თვითშფასება მაქვს დაბალი  თურმე...
ბონდო -ჰოდა, უნდა იყოჩაღო, წარმოჩინდე...სხვას  ფრჩხილიოდენი  ნიჭი არ აქვს და ისე დაიარება, გეგონება არიქა და ააშენა სამყარო... მე, შენხელობას  წუთსა და წამს არ ვაცდენდი, რომ რამე ახალი არ მომესინჯა, მეცადა...სპორტი  გინდა, ხელოვნება  გინდა... ერთი პირობა ოპერატორობაც კი ვცადე ერთ  ტელეარხზე...  ეჰ, ჩაწვა ჩემი თაობა, სამწუხაროდ, მიწაში-ზოგი -ომებს შეეწირა და ზოფი წამალმა მოინელა... მაგრამ მაშინ მიზანი იყო, ხვალის იმედი გვქონდა და ბრძოლაც არ გვეზარებოდა... 
შემოდის ზაური ... 
ზაური - კაი გამარჯობათ თქვენი!...   ადრე მოსულხართ?!...
ბონდო -„ ადრე ამდგარსა კურდღელსაო“,- ხომ გაგიგონია?!... ასეთი კოხტა და ყოჩაღი  პატრონი  რომ გეყოლება  კაცს, შეგრცხვება  სიზარმაცის, აბა, არ შეგრცხვება?!... მეც გავჯეელდი ამის შემხედვარე და ცოტაც, ცოტაც  და სულ მთიულურს ვიცეკვებ  ჭრილი ჩაკვრით!...
ზაური  - ცეკვის რა მოგახსენო, არ გვაქვს სამაგისოდ საქმე, მაგრამ ხატიაზე გეთანხმები... ყოჩაღ, ბიძი! ... სასახელო ქალი ხარ  ასე რომ გიყვარს შრომა და, რაც მთავარია, ქართული სიმღერა!... იმათ რომ არ გავხარ, რომ იტყლარწებიან უაზროდ და ვერ გაიგებ, მღერის თუ კივა ტურასავით...
ხატია და ბონდო იცინიან...   
შემოდიან დომნა და ლავრენტი ...
დომნა - „მალადეც“, ხატია, დამასწარი ხო, ბებია?!...კაი ბოვში!..კაათ გაზრდილი...რამდენი წლისა ხარ, ბებია, ახლა შენ?
ხატია - 22-ის  ვხდები შემოდგომაზე...
დომნა - „მალადეც“, კაი ასაკი გაქვს  ნამეტანი!... სწავლობ, ბებია?!...
ხატია -  ვაპირებ...საექთნოზე მინდა  ვცადო!...
დომნა -კაია მაგი!  საჭირო საქმეა...საჭირო და სასარგებლო: ექიმი თუ არ გამოხვალ, გათხოვდები და ოჯახში გამოგადგება!... ქალმა წნევის გაზომვა, ტრაკზე ნემსის დარჭმა და უბრალო  ჭრილობის გადახვევა  კი უნდა იცოდეს... ჩემს ბოვშობაში მაგას სკოლაში გვასწავლიდნენ ... კობა  იყო თლა ზევით მაშინ და მეიგონა ქალიშვილები  და ვაჟები  ცალცალკე უნდა სწავლობდნენო და დაგვყვეს ჩვენც ქალთა და ვაჟთა  სკოლებად - გოგოებს საფერშლოს, ჭრა-კერვას, მზარეულობას გვაწავლიდნენ, ბიჭებს - სადურგლო და სამხედრო საქმეს... მარა ცოტა ხანს გასტანა, მოკვდა სტალინი და შეგვაერთეს ისევლე ...ან რატომ დაგვყვეს, ან რატომ შეგვაერთეს, ვერაფერი გავიგეთ...  წაიღო საფლავში მისი საიდუმლო...
ზაური -  ეგ იმიტომ, დომნა ჩემო, რომ   ისტორია კი ჩვენი საუკეთესო მასწავლებელია, მაგრამ, სამაგიეროდ,  ჩვენ გამოვდექით  ძალიან ცუდი  მოსწავლეები... 
დომნა - რატომ ვითამ?
ზაური -  რატომ და ხო დავგმეთ სოსელო  ?!... 
ბონდო - ( ხატიას ) ეს კობა და სოსელო ორივე სტალინის სახელებია ... 
დომნა - მე არ დამიგმია, რო  მოკვდა გავსკდი ტირილით და 9 მარტს კიდო გამოვიგლოვე მტკვარში ჩახოცილი ქართველობა...
ზაური -ეგ შენ, ერთმა რიგით დომნამ , მაგრამ მე საერთოში გეუბნები...
დომნა - კიბატონო! საერთოში დეიგმო!... 
ზაური - (თანდათან უწევს ხმას და რიხით  და შემართებით სვამს კითხვებს) ხო გადავადეთ კომუნისტები? ... ხო გავაქციეთ ზვიადი? ... ხო მოვკალით კოსტავა და ზურა ჭავჭავაძე?...ხო მოვიყვანეთ ედვარდი?!...მერე ხო გავუშვით ედვარდი და მოვიყვანეთ მიშა?! ...„მი-შა! “... „მი-შა!“ - გაიხსენე, რამდენჯერ გაქვს დაძახილი?!...
მიშა იღვიძებს,  წამოხტება ატამანკიდან გამოვარდება თეჯირს მიღმიდან... 
მიშა - ვარ!...რა ხდება ?!
დომნა - დეიძინე შენ, აფერი! (ზაურის) მე მეუბნები მაგას? ... მე როის მოვკალი  ბიჭო, ვინმე?.. მე ვინ მევიყვანე?!... მიშა მაგას და  ჯანაბა!...ძლივს ჩევისვი მისგან დამძვრალი კბილები... 
ზაური - საერთოში ვამბობ-თქვა! 
დომნა - კაი, საერთოში, იძახა ერმა ... მერე?! 
ზაური - მერე ის, რომ ჭკვა მაინც ვერ ვისწავლეთ და ისევ იმ შეცდომებს ვუშვებთ და დავუშვებთ კიდევ ... 
დომნა -  რატომ  ბიჭო? 
ზაური - იმიტომ რომ არ მოგვინანიებია  ჩვენი ცოდვები!....სანამ მისი პირით არ აღიარებს ხუნტა, რომ ზვიადის სისხლში გეისვარა ხელი, ასე იქნება ჩვენი საქმე! ... 
შემოდის ლავრენტი, უკან მოჰყვებიან მარიზი, ინგა და ლულუ ...
ზაური - ე, გამოჩნდნენ ჩარლი და მისი  ანგელოზები!... 
ლავრენტი - ოჰო, დილიდან ჩაირთო საინფორმაციო პროპაგანდა!... „ჩემო ტკბილო ზაური, რატომ მესმის ხმაური?!“- რას მიგიჟებთ ბავშვს?! ( ხატიას) ...შენ ამათ რას უსმენ, ბიძი, აგენი ყველა დასახვრეტია, მაგრამ აღარც სტალინია და აღარც ჩემი სეხნია ! - ლავრენტი პავლოვიჩი!(იცინის) ვმასხარაობ, რამე არ გეიფიქრო!
ზაური -   სასცილოა, ხო ?!...
ლავრენტი - აბა, შენ რომ აგყვე, ყოველ დღე უნდა ვიტიროთ  და ვივაივიშოთ!...არადა, რა ჯობია კაი განწყობას, ლამაზ ღიმილს, კაი იუმორს   და კაი სიმღერას?! ... ღიმილია, ბიჭო,   რომ  გვაძლიერებს, გვალამაზებს  და  გვაბედნიერებს, თუარა, ვაი -ვიში იმ ქვეყნადაც გვეყოფა! ... 
ზაური -  კაი, რამდენი წელია რაც დაიშალა კავშირი?
ბონდო - ასე 30 ... 
ზაური - მერე, ამ ოცდაათი წლის განმავლობაში ერთი პრეზიდენტი მოვკალით, მეორე გავისტუმრეთ ისტორიის სანაგვეზე, მესამე დევიჭირეთ, მეოთხე და მეხუთე მოღალატეებად გამოვაცხადეთ და პრემიერებზე არას ვამბობ, კიდევ  და ხალხი ვართ ახლა ჩვენ?!... ( გაეცლება) ტფუი!  და ასე გვინდა „ჯოს“ ძახილში პატივი გვცენონ მინიმუმ სამეზობლოში? 
ლულუ - ხალხო,  კაი რა, აღარ გვინდა, რა, ეს პოლიტიკა, მით უმეტეს ჩვენ  ვერაფერს ვერ ვცლით !...
ზაური - ჰოდა შენნაირი ტაშფანდურებით  რომაა სავსე ეს ქვეყანა, მიტოა ჩვენი საქმე კარგად !... სიმღერა და ლექსი  რომ გახსოვს მარტო  და ტანცი-შმანცი და კავალრები!
ლულუ - (ზაურის) ვაიმე, ვინ გეკითხება  შენ  ჩემს ცხოვრებას ?!...როდის შეგაწუხე ჩემი პოეზიით და ტემპერამენტით?!... 	არ გინდა და ნუ მოხვალ კლუბში!...  ნუ ივლი, გენაცვალე გუნდის მეცადინეობებზე! - არ გემღერება და ნუ იმღერებ! ... ჩვენ გვინდა სიმღერა  და მიგვიშვი ბატონო! ...არ შეჭამა გული?!... (მოუბრუნდება დანარჩენებს) ...ესე იგი, დავწერე წამყვანის ტექსტი და გავსხიპე საკონცერტო პროგრამა და დღეს ტექსტით გავიაროთ რა, თორემ ძაან ვნერვიულობ!...
ზაური - სხვათაშორის, სიმღერის სიყვარულს მოვყავარ  მე აქ, თორემ ჩემმა მტერმა გიყურათ ზოგიერთს!... 
ლავრენტი - ზაური, ამდენ ხანს გითმინე, გისმინე და რო  დავუფიქრდი, ყველა წითელი ხაზი გადაკვეთე,  შენ ნუ მომიკვდები!... თუ არ გემღერება, ნუ იმღერებ! ...ბონდო და მიშა იმღერებენ აგერ! ...ახლა   იმ დღეს  რომ შეგაქე, თავში კი არ უნდა აგივარდეს, შე კაცო! ... ხომ მიცნობ?!- მე სიძულვილის კაცი არ ვარ, მარა, არ დამაკარგიო შენზე წარმოდგენა! ... 
ზაური - მე არ მინდა სიმღერა?!... შენ რას მეუბნები, რომ ჩემზე მეტად გიყვარს ქართული ფოლკლორი და მეტი პატრიოტი ხარ?...
ლავრენტი - ა, უყურე ახლა?! მაგი როდის ვთქვი?!... ხომ გაიგონეთ, ყველამ რაც ვთქვი! ...
ზაური - ჰოდა, ჩვენ ორ შორის ჩემზე მეტი პატრიოტის დედა  ... 
დომნა - აჰ, არ შეიგინო!... ბოვშს ეცი პატივი! 
ზაური - (ხატიას) შენთან ბოდიში, ბიძი! თქვენ კი, დანარჩენები, ჩემს კრინტს ვერ გაიგონებთ აწი! უხმოდ მოვალ  -  ვიმღერებ - და უხმოდ წავალ! ...
ლავრენტი - ა, ასე არ ჯობია?!... მერწმუნე, კრინტს ნამდვილად ჯობია კრინი! ... სადაა ვეფხო?
ვეფხო - აქა ვარ, უფროსო! ... ( წამოსცდება და დაიბნევა ) უფროსო კი არა... ისა და ... მოკლედ, ვარ! ...
ლავრენტი - მაშინ გავთიშოთ ტელეფონები და გავიმღეროთ: დაიწყეთ შენ და დომნამ სატრფიალო და გოგოები დებ იშხნელებს მიაბამენ ... 
სრულდება „ნუ გიყვარს, ქალავ“  ...  პაუზა 
დომნა - ა, არ დემეძინა დილას...წუხელის  ცომი მქონდა მოზელილი და „პერეშკი“ დაგიცხეთ...წევილუკმოთ, სული მევითქვათ და გავაგრძელოთ რეპეტიცია ისე...
ზაური - „პერეშკი“ არა, ღვეზელი ქვია მაგას!...
დომნა - მე მასწავლი ქართულს?!... ორმოცდაათი წელია ამის ცხობაში ვარ და ორმოცდაათი წელია დომნას პერეშკითაა ცნობილი, ღვეზელი არა ის!...„კუხნის“ ომებს“ მაინც არ უყურებ  ტელევიზორში? - ბრენდია აგი ჩემი, ბრენდი!..
ზაური - შენ ხომ ვერ გაგაგებიე ვერაფერი!...ვერც პოლიტიკასა და ვერც „კუხნის“...
ლავრენტი - კაი, ნუ კამათობთ, ახლა  ჩემი კოხტა გოგნი-გოგო ხატია გაიქცევა და მანქანის საბარგულიდან ჩემს ბრენდს - ორნახად ბუზის არაყს მომირბენიებს და კაი პური ვჭამოთ...აბა, რავა გინდათ ?- განა მე კია რა მაქვს საკუთარი ბრენდი?!...
დომნა, ინგა და ლულუ  სახელდახელო სუფრას შლიან ... 
ინგა - აი, იმდღამდელი პური და „კალბასია“  ...ცივა და არ გაფუჭდებოდა მგონი...
მიშას  ქალღალდში გადახვეული ლორი და შუშის ქილით მწნილი მოაქვს ...
ბონდო ვაშლებს და ჩირს ამატებს... 
ლავრენტი - ბიჭოს?!...ამას რას ხედავს ჩემი თვალები?!... სამეფო სუფრა გვქონია და არ გვცოდნია...რას ერჩი?!... 
ზაური - აგერ ჩემი ხელით მოზადებული წიწაკის  კონსერვია ... ნაყიდი და ვიღაცის მოთანთხლული არ გეგონოთ...
ლავრენტი - ასე, შე კაცო!...ასე არ ჯობია?!... ხომ ხედავ, რომ გწყენს ეს პოლიტიკა და მისთანები!...წიწაკა არ ჯობია?!...(იცინის)
შემოდის ხატია და მოაქვს ბუზის არაყი  ბოთლით...შემოუსხდებიან დაბალ მაგიდას და იწყებენ იმპროვიზირებულ პურმარილს...
ლავრენტი - ახლა დრო ცოტა გვაქვს და ეს ბუზის არაყიც  წამლად უნდა შევირგოთ სამს ვიტყვი და ნაღდს: ამ ქვეყანაზე ყველაფერი უფლის ნებითაა... თვით შემთხვევითობაც კი!...  ახლა ჩვენ რომ აქ  შევიკრიბეთ და რაცხას ვჯახირობთ, შემთხვევითი როდია: აგერ დომნა ძველი გვარდია, ძირძველი სამტრედიელია და მთლად რკინიგზის ხსნისა არა, მარა არც ძალიან ჩამორჩება ხნოვანებით  „მასტერავოის“... ზაური წალენჯიხელია, ინგა ეგერ მეზობელი ჯვარცხმიდანაა გამოთხოვილი,    ...ბონდო ოკრიბელია,  ხატია - ონელი, ვეფხო - ლენტეხელი, მიშა -თლათ ზნაურიდან გვყავს ... ლულუს მისი ზესტაფონი ესიზმრება და  მარიზის - მისი რუსთავი, რამინი -კახელებმა გვაჩუქეს და მე როდის დავემშვიდობე  მცხეთას ბავშვობაში, აღარც კი მახსოვს ...ჰოდა, ეს ჩვენი გუნდი თლა ერთ მუსიკალურ ოქტავას რო კრებს და აერთიანებს, ლამის მთელი საქართველოა ერთი-ორი რეგიონის გამოკლებით... ამიტომ ამ პატარა ჭიქით და მართალი გულით,  ჩვენს პატარა, დღენიადაგ მებრძოლ, ბევრჯერ დაჭრილ, უასმართლოდ დამცრობილ, მაგრამ მაინც ამაყ  და იმედიან საქართველოს გაუმარჯოს! ...გაერთიანებული და გამთლიანებული გვენახოს!...
მიშა - ამინ!
ზაური  -  გაუმარჯოს! ...ვიტყოდი  ერთი-ორს, ჩემებურს, თემატურს, მაგრამ აღარ მინდა ეხლა თქვენთან ჩხუბი და დავიდარაბა!......ერთი სახარება შეგვეწიოს!... 
 (სვამს...სხვებიც აჭახუნებენ ჭიქებს და გადაკრავენ უხმოდ) 
ლავრენტი - შე კაცო, თქვი, ოღონდ ამ დასაწვავი პოლიტიკის გარეშე !...იმ დევიდ კოპერფილდის ანეკდოტისა არ იყოს, ხომ ხედავ, რომ გწყენს  ეს დასაქცევი პოლიტიკა?!... მაგენია, რო აფუჭებენ ყველგან საქმეს...გაიხედე - რა ხდება დუნიაზე! ... მოკლედ, არ გავიგო სიტყვა პოლიტიკა „სტოლში“!...მოვეფეროთ, დავუყვავოთ ერთმანეთს, სიყვარული და ერთმანეთობა არ ჯობია ღრენას და ბრჭყენას?!... (წამოიწყებს  „წუთისოფელი ასეააა...ღამე დღეს უთენებიაააა...რაც მტრობას დაუქცევია...სიყვარულს უშენებიაო დააა“ ...აააა...ოოო..( აჰყვებიან ყველანი და ტკბილად მღერიან) ...ეუჰ, რაც კაია, კაია!...რო ვუფირდები, სულ უფრო ვწმუნდები, რომ  მარტო სიმღერაში ვართ ხმაშეწყობილები, მე მოვკდე!... მესიამოვნა, ხო იცი!...დაასხი!...ახლა, შენ ხარ ჩემი ბატონი,  ორი სახარება შეგვეწიოს!  მოდი, ბატონებო, ჩვენს ლამაზ მანდილოსნებს გაუმარჯოს ჩვენი უხუცესი და უმაგრესი დომნა დედოფლის  თამადობით!...
დომნა -აჰ, მაგი არა!  მე რა  შუაში ვარ?!... იქეთ ვარ დღედღეზე წამსვლელი, ა, აგერ აგი ლამაზი ბოვშის თამადობით დალიეთ!(  ანიშნებს ხატიაზე)
ლავრენტი - შუაში კი არა, თავში ხარ, თავში, ჩემო დომნა!..გაუმარჯოს ჩვენი ცხოვრების მთავარ საზრისს - ქალს გაუმარჯოს!...ქალი არის დედა, და, ცოლი, შვილი და ჩვენი, მამაკაცების მტკიცე ზურგი!...ჩემი ქალი ცოცხალი რომ მყავდა, მამალი მგლის არ მეშინოდა!...რატო თუ იცი?! - იმიტომ, რომ  ზურგი თუ არ გიმაგრებს პოზიციას, გასხმული გაქვს, შენ ნუ მომიკვდები!... აბა, ჰე, მამაკაცები ვდგებით ფეხზე, იდაყვები მხრების სიმაღლეზე  და ვსვამთ ბოლომდე! 
შემოდის მარიზი 
მარიზი  - ვაიმე, რა კარგია?!...მეგონა, ძალიან დავაგვიანე!...
ლავრენტი - ა, აგიც მე ვარ?!...ახსენე და დაიჭირეო!... უფლის ნებით თუ არ იყოს ყოველი! მანდილოსნების სადღეგრძელოზე შემოსწრებულს გაუმარჯოოოოს! ... 
მარიზი - რომ მცოდნოდა, რამეს მეც  წამოვიღებდი! 
ინგა - დედამთილს ყვარებიხარ, გოგო!...შემოგვიერთდი ...
მარიზი -კი, ვუყვარდი ცხონებულს!... სუ  მხარში  მედგა, ორჯერ ყავს სახლიდან განაგდები ნუგზარი... 
ლავრენტი - ბატონებო, იაპონელებს უთქვამთ, საქართველოში წესრიგი მიდღემჩი ვერ იქნებაო  და არ იკითხავთ რატომ?
ზაური - (აიჯაგრება) რატომო  მაინც?...
ლავრენტი - ნუ ქოთქოთობ შენ!...რატომო და,  ქართველები სუფრასთან დაგვიანებულს დროზე მოსულზე უწინ ადღეგრძელებენო...(იცინის) ეჰ, ჩემო ზაური,  მაგენი მიხედავენ თავს და ჩვენ ჩვენისა ვთქვათ - შემოსწრებულ და მონატრებულ მარიზის გაუმარჯოს თავის ოტელო  ნუგოსთან ერთად! 
მარიზი - მადლობა, მარა არ ვართ ღირსი!...
ლავრენტი - აბა, ახლა ერთი სიმღერა ქალებს  არ ვაჩუქოთ?...ზაური, დეიწყე, აგყვები!...
ზაური -  ქალო ნარინჯიანო ჩითის კაბა გაცვია
დელა ოვდელადა ნანინა და
ეგ სინაზე სიტურფე სილამაზეს განიჭებს
დელა ოვდელადა ნანინა და

დივ დილავო დილავო
დილავო დილავო დილა
დელი ოვდელიოდელადა
დელა ოვდილადა ნანინა და...
ლავრენტი - დაასხით!... ახლა მესამე და სამართალი და ამით დავამთავროთ ჩვენი ტრაპეზი - ერთი პერსონალური სადღეგრძელო მაქვს შემონახული და იმედი მაქვს, სხვები არ მიწყენთ... ჩვენს ზაურის და მიშას, მიშას და ზაურის  გაუმარჯოს -  ორთავეს   ყოველ ღამე თავის წყალ-ჭალის ხმები რო ჩაესმის და ერთი ფრონეს დინებას რო მიუღვება ნელი ცურვით  და მეორე აგუძერას პლაჟზე დაატარებს ცხელ სიმინდს და ცივ „კოფეს“! ... ზაური დამეთანხმება, სოხუმი  და გაგრა ხო დიდი ჭრილობაა, მაგრამ სამაჩაბლო მთლად ახალი იარაა  და ერთი კარგი სიმღერა მივუძღვნათ ჩვენს ბიჭებს და ქვეყნისათვის ბრძოლებში იმქვეყნად  წასულ   დებსა და ძმებს . ლულუ, მარიზი ერთი თქვენებურად მოიღერეთ ყელი და აგყვებით ჩვენც... 
ლულუ  იწყებს ნინო ჩხეიძის „ოსურს“ ... 
მოხვედი და ბროლის კოშკი ამიგე
მე კი შენი სიყვარული გავიგე
მიხაროდა ალიონზე მზის სხივი
ეგ თვალები ძველებურად მიღიმის
ასეთი ვარ რა ვქნა ყველა ჩემია
სიყვარული მაინც ჩემი ფერია
მარტო შენთან მინდა ტკბილი საღამო
რომ ალერსით ძველებურად დაგღალო

. . .
სიმღერა ეშხში შედის და აიყოლიებს ვეფხოს, ნელ-ნელა სუფრის წევრები წამოიშლებიან ცეკვა „სიმდის“ ჯაჭვს შეკრავენ და ცეკვავენ გატაცებით... მათ  შეუერთდებათ მარიზი, რომელსაც ეტლიანი ბონდო ეცეკვება  ... უეცრად მარიზის მობილური ურეკავს...  ზარი დარჩენია ჩართული და უცხო, ხმამაღალი მელოდია გადაფარავს საცეკვაოს... 
მარიზი - (ეძებს ტელეფონს რომ ზარი გაუთიშოს) ...ვაიმე, ბატონო ლავრენტი, ბოდიში!...ახლავე...  (ტელეფონი დადუმდება )
ღია კარში დგას ნასვამი ნუგზარი  და ლერწამივით ირწევა ...
ნუგზარი - (მარიზის) რატომ არ მპასუხობ, რომ გირეკავ, ქალბატონო?!... 
მარიზი (გაუხერხულებული გარბის ქმრისკენ) -  ვაიმე, ნუგო, მომაკითხე, გენაცვალე?!...
ნუგზარი - აბა რას ვიზამდი ? სახლში მივედი და სადაა ქალბატონი?!- რეპეტიციაზე   და სინამდვილეში შარფუზანა გაუდის!... ამ დროს მე რა ვთქვი?!...
მარიზი - (დაყვავებით) რა თქვი , გენაცვალე! აბა მითხარი, შემახსენე,  რა თქვი?!...
ნუგზარი - მე ვთქვი...  რომ როცა სახლში ვარ...  ჩემი საკუთარი ცოლი უნდა იყოს სად? ...
ლავრენტი - კიბატონო, მაგრამ  ერთ კვირაში ძალიან საპასუხისმგებლო ღონისძიება გვაქვს  და ახლა თქვენს მეუღლეს ვერ დავითხოვ...   დღევანდელ რეპეტიციაზეა  დამოკიდებული ჩვენი გუნდის და კლუბის ხვალინდელი ბედი... 
ნუგზარი - აი თქვენი კლუბიც ფეხზე მკიდია და... გუნდიც მახატია!... (ეძებს მარიზის თვალით ) წამოდი, ქალო სახლში!  სანამ მოგიკითხე წინაპრები  თავის კატა-თაგვებიანად!   ... 
ლავრენტი - რას კადრულობ, შენ თუ იცი?!...უყურე ამას?! ..რა პირობა მიეცი შენ მამა როსტომს?! ...
ნუგზარი -  როსტომიც მახატია  და მისი დიაკვანიც თავის მესანთლეებიანად !... უთხარი პირჯვარი გადაგწეროთ, რომ ღამით არ მოგელანდოთ!  წატი თქვენი! (გაჰკრავს სუფრას ფეხს და ამოატრიალებს ლავრენტის  სასმელი გადაესხმევა  და დანარჩენები გააკავებენ  ნუგზარის ...ლავრენტი თავს შეიკავებს  და ხელით მოისინჯავს   მუშტს ) ... რას მიყურებ?!... მოდი აბა!...ვნახოთ რისი ტრაკი გაქვს?!... და იქ იმ როსტომის ...  და აქ შენი ტარიელ-ნესტან -დარეჯანობის!...წამოეთრიე , ქალო ,  სახლში!... მოგხედავ, როგორც საჭიროა!...
მარიზი  -  ნუგზარი, გენაცვალე! აბა რას ამბობ?! ... წამოდი, მთვარალი ხარ და აზრზე არა ხარ, რას მიედ-მოედები!... მაპატიეთ, ბატონო ლავრენტი, ასეთი მძიმე სიმთვრალე აქვს ...
ლავრენტი - სიმთვრალე, თორემ   სიფხიზლეშია ანგელოზი!...მუტრუკი! ... „სამადურ ნესჩასტნი!“...
ნუგზარი ისევ გაიწევს და ისევ გააშველებენ... 
ლავრენტი - გამოუშვით, გამოუშვით ერთი -  რა მოხელე ნაჩალნიკია, გავიგო  მინდა! ...
ჩოჩქოლზე შემორბის რამინი ...
რამინი - რა ხდება აქ?!...რეპეტიციაა თუ ბალაგანი?!... რა ტაშ-ფანდური გაგიმართავთ?!...ვინ შემოუშვა უცხო პირი? დომნა, სადაა დომნა!... რა თქვი მე, უცხო და, მით უმეტეს, საეჭვო პირები არ დაიშვებიან სახელმწიფო ორგანიზაციის კუთვნილ პერიმეტრზე ...
ნუგზარი - მერე ვინაა აქ უცხო?... მე ვარ უცხო?!...
რამინი -  დატოვე სარეპეტიციო!...
ნუგზარი - უფ, როგორ შემეშინდა !...სუ გულის პრანჭვები დამემართა ! ...გამოუშვას ჩემი ცოლი ამან (ლავრენტიზე) და წავალ! ...
მარიზი - ვაიმე, დღეს წავალ რა, ბატონო ლავრენტი, თორემ ჩაგვიშლის რეპეტიციას, ხომ ვიცი ამის ხასიათი?!...
ნუგზარი -  ნოტებზე ვითვლი - დო!... -რე!... -მი!... -ფა!.. -სოლ!... ლა!... -სი! ... ფშიტ!...ქალი ვიცი მე „კუხნაში! “... (გაუსხლტება და გამოექცევა ქმარს) 
რამინი - დომნა, აალაგე საჩქაროდ სუფრა და დარეკე 112-ზე !...მე თქვენ  გიჩვენებთ სეირს!...
ნუგზარი - ვაიმე, 112 ?! ... და „სკორი პომოშჩი“ – „პაჟარ კამანდა“  არსად დაგეკარგოთ!... (ეძახის მარიზის) ცოლი! ... აბა , ჩქარა, ჩემი ოქრო ჩემთან! ... 
დომნა - წაიყვანე, ქალო, დროზე, თორემ მოვა პატრული და წერე მერე ახსნა-განმარტებები!...  (სასწრაფოდ ალაგებს სუფრას, ქალები ეხმარებიან) 
მარიზი ფერებ-ფერებით და დაყვავებით   ცდილობს  ქმრის გაყვანას, მაგრამ ნუგზარი არ ემორჩილება, ხელიდან უსხლტება და ლავრენტის წინ აეტუზება, შუბლს შუბლზე მიადებს მოჩხუბარი მამალივით და თვალს არ აცილებს . 
ნუგზარი - (ბანცალებს, აწვება, მაგრამ ძვრას ვერ უშვრება ლავრენტის) ოე, დირიჟორ!... ერთი სიტყვით... ეხლა კარგად მომისმინე! ...  „კაროჩე, “   ეხლა საკუთარი ნებით სახლში მატან ჩემ ცოლს  და არ დაგინახო მაგასთან გავლილი! ...
ლავრენტი - გიჟია ეს! ... ვის რად უნდა შენი ცოლი?!... არ დამიდგა აქ ოტელო?!...პარმენიჩს და ამ პატიოსან ხალხს რა პასუხი გავცე თუარა, კი ვიცი, რასაც იმსახურებ  ... 
მარიზი - მე მაპატიეთ ბატონო ლავრენტი, გათენდება ხვალ და არ ემახსოვრება გრამი სიტყვა!...(ნუგზარის) შენ მომიკვდი, შენ! ...
ნუგზარი - ვის არ ემახსოვრება?! ...ჩემზე ამბობს?!... ვაი, შენ მოგი...ნავ დედის ტრაკს  შენი გულის „ბროშკიანა“!...მოგკლავ,  შენი დედა მოვტყან!!  ...
ქალები კივიან, კაცები აშველებენ...
ბონდო - (მოულოდნელად ღრიალით) ნუგზარი!...წადი აქედან!... 
ნუგზარი - შენ ვინ ხარ, რომ მებლატავები?!...ხო არ გინდა მაგ კალიასკიანა წესი აგიგო! ... 
ვეფხო - შენ წერამ ხო არ აგიტანა, ძმაო?!... 
მიშა - (მშვიდად, მაგრამ მტკიცედ) წადი თორემ, ცოლ-შვილს გეფიცები, ჩემი ხელით ჩაგსვამ მაგ ეტლში სამუდამოდ!... 
ნუგზარი მიშას სიმშვიდეზე შეცბება ... 
მარიზი - წამოდი სახლში, წამოეთრიე  შემარცხვენელო შენ! ... პატიოსნად დაგილევია და პატიოსნად მოინელე!... (გაჰყავს გაოგნებული ნუგზარი ) თქვენ გამღერდით, ამას ჩავაგდებ საწოლში  და მოვალ ... ( გაათრევს მთვრალ ქმარს, რომელიც ყველასათვის გასაოცრად მორჩილად მისდევს ქალს)...
სიჩუმე ჩამოვარდება...
მიშა  -  ... ომი რომ დაიწყო, მე და ჩემი ძმას ახლად მოყვანილი გვყავდა ცოლები, იმას უკვე თვეების ბიჭი  ჰყავდა, ჩემი - დღე-დღეზე ელოდებოდა  პატარას... ომამდე ძმები ლხინის სუფრებზე დამკვრელებად  დავდიოდით, მახო დოლზე უკრავდა, მე- გარმონზე და ოჯახებს იმით ვარჩენდით...დაბომბვები რო დაიწყო, ავიყარენით და წამოვედით, საცა გაგვამწესა მთავრობამ ... რუსები რო შემოვიდნენ, ერთი ფეხით გამოვასწარით მტერს, უკან რომ მოვიხედეთ, ჩვენი სახლ-კარი ცეცხლში იყო გახვეული, ინსტრუმენტების წამოღება კიარა, რაც გვეცვა იმის ამარად დავრჩით...  ალბათ ის ჩვენი დოლ-გარმონიც წაახდინეს შობელძაღლებმა...  ნახირივით გამოგვრეკეს საკუთარი სახლებიდან და დაგვტოვეს ღვთის ანაბარა...იმ დღიდან მოვდივართ და მოვტირით წუთისოფელს ... კაი ხანს ვიცხოვრეთ ექვს კვარდატულში ჩვენი ოჯახებით, ბოლოს ჩემი ძმა ჩრდილო კავკასიაში გადავიდა  საშოვარზე... ცოლ-შვილი მე დამიტოვა მისახედად...თავიდან რეკავდა, ხან- იწერებოდა, მერე  დავკარგე კვალი...დღემდე უიმედო გავყურებ გზას პატრომკვდარი ძაღლივით... ველი, როდის მომწერს ან დამირეკავს...ვინ იცის -ცოცხალია კი?!... ძალიან გაგვიჭირდა და ჩემი ქალი საბერძნეთში წავიდა, ბალღი სიდედრის დას დაუტოვა, ჩემი რძალიც თავის ბავშვიანად დედამისს დაუბრუნდა გომარეთში... კაი ხანს ვიხეტიალე უმუშევარმა და ბოლოს თქვენსკენ, პატარა „ბენზინკალონკაზე“ ვიშოვე სამუშაო, ოღონდ სულ ღამის ცვლაში მიწევს მორიგეობა და ალბათ ფიქრობთ,  კაი ძილისგუდა და უსაქმური ვარ... მაგრამ აგრე მირჩევნია, დღე თქვენთან ვარ, ღამე -  სამუშაოზე და ავი ფიქრებისათვის დრო აღარ მრჩება...ასე მეიოლება თავის გატანა, თორემ გასკდა გული და ეგაა!... ჩემი ქალი მოხუცს უვლის მეათე წელია  სალონიკში... ცოტა  ევროებს ირჩენს, დანარჩენს- აგზავნის ...  ფული გვინდა შევაგროვოთ და პატარა სახლი ვიყიდოთ  ფრონეს ნაპირთან, საქონელს გავიჩენ, ქათამ-ინდაურს მოვაშენებ, ვაშლის და ატმის ბაღებს...შრომა არ მეზარება... დედას ვუტირებ, ოღონდ ჩემი პატარა ძმა დაბრუნდებოდეს ცოცხალი... მანამდე რძალსა და ძმისშვილს, ჩემს შვილსაც წამოვიყვან, ჩემი ქალიც დაბრუნდება და ერთად დაველოდებით მახოს ... გული მეუბნება, ცოცხალია!...
ლავრენტი -  ცოცხალია აბა რავა ,შე კაცო!...სხვანაირად არ იქნება!...სხვანაირად არ შეიძლება!...აგერ შენ და აგერ მე !... ნახავ, ერთ დღესაც გამოგეცხადება  და გიყიდით  მერე მაგარ დოლსა და გარმონს და ნახე, რა   პროგრამა შევკრათ ერთად!... აგერ ნახავ თუ არა!... ასე არაა, ბიჭებო?!  ...
ლულუ და ინგა უხმოდ დგანან ჩახვეულნი, დომნა იცრემლება...ხატია ამშვიდებს დომნას, კაცები უხმოდ სვამენ ...
სცენა მეხუთე
მოქმედება ხდება კულტურის სახლის კულისებში, შემდეგ უკვე სცენაზე ... ფარდა დაშვებულია,  ისმის მაყურებელთა აუდიტორიის ყრუ  ხმები... სტუმრების მოლოდინში შემოდის გულიზარი და ხელმძღვანელობს შეხვედრის ორგანიზებას. გუნდის წევრ  მამაკაცებს შემოაქვთ სკამები და კულისებში დგამენ ... დომნა დაივლის, სათითაოდ მტვერს გადაწმენდს სკამებს და შეუკეთებს ღუმელს... ხატიას შემოჰყავს ყავარჯნებზე დაყრდნობილი  ბონდო  და  ფარდასთან ახლოს,  განაპირა სკამზე სვამს . ვეფხო და მიშა კულისას კუთხეში ნარდს აგორებენ ...მეორე კულისაში  ინგას სარკე უჭირავს და ლულუ მაკიაჟს ისვამს... ზაური ბოლთას სცემს ნერვიულად, მხოლოდ მარიზი არსად ჩანს ... შემოდიან ლავრენტი და რამინი ...
რამინი - (გადახედავს მონარდეებს) – სათამაშოდ გცალიათ  არა? ... 
ვეფხო -  ტურნირისთვის ვემზადებით, უფროსო! ...
რამინი - რა ტურნირის?
მიშა - აი, სოფლებს შორის უნდა გაიმართოსო  და თავს ხო არ შევირცხვენთ?!...
რამინი - კი, სუ მაგ ჭკუაზეა პარმენიჩი კამათლების კაკა-კუკში დახარჯოს სიმწრით აკრეფილი შემოსავლები... ჰე, ადექით ახლა და მოემზადეთ...მოვლენ სადაცაა  სტუმრები!... ჩავალ კანდიდატთან შეხვედრაზე  და მოვალ სტუმრებიანად ... 
ლულუ - ( მაკიჟი დაასრულა და იჭყიტება ფარდის ჭუჭრუტანაში ) - მოდის ხო იცი, ხალხი... ნეტა კანდიდატმა თუ აღირსა  მოსვლა?!... ცარიელია მთლად მაგათი რიგი ...
ინგა -  რამინი გავარდა და დაიწყო ეტყობა უკვე საარჩევნო შეხვედრა ... ადმინისტრაციული რესურსის გამოყენება კანონით ისჯებაო და კლუბის წინ ხვდებიან ხალხს... მოვლენ   მალე აწი!...
ლულუ - ერთი მაინტერესებს ჩემი „ყოფილი“ თუ იკადრებს მოსვლას?!
ინგა - დაპატიჟე? 
ლულუ - მეტი საქმე არა მაქვს!...მოსაწვევს გავუგზავნიდი, არ უნდა?!... კულტურის კომისია ეგ ბრძანდება და მისი უშაულო ვალდებულებაა,  დაინტერესდეს  და  მოისმინოს ადგილობრივი გუნდის შემოქმედება! ...
ინგა - წიგნი დააფინანსებინე, გოგო,  და მადლობის მაგიერია?!- ცალყბად მაინც გეთქვა...
ლულუ - მოხარშული წაბლი არ უნდა?!... ადგილობრივი ხელოვანების ხელშეწყობა მისი სამსახურებრივი ვალდებულებაა...
ინგა - ოოო, რა ხარ, ვინც არ გიცნობს, რა ! ...
ლულუ - არაბიჭო, „ყოფილია“  თუ მოქმედი, სანამ ახალი კანდიდატურა გამოჩნდება, ფაქტობრივად, ქმრის „მშ-ა!“...
ინგა -  ეგ რაღაა?
ლულუ - „მშ“ - მოვალეობის შემსრულებელი!...
ინგა - ვაიმე რა დეგენერატი ხარ?!..არ იქნება შენი გამოსწორება!...  
ლავრენტი - (შემოდის საგანგებოდ გამოპრანჭული, მაგრამ აღელვებული) ...აბა, ყველანი ვართ?!...ადგილებზე !...სანამ შეხვედრა დაიწყება პატარა გამღერებას მოვასწრებთ ... სწორად მაქვს ჰალსტუხი? 
ინგა - (უსწორებს პიჯაკის საყელოსა და ჰალსტუხს) მარიზი  რომ აგვიანებს?!
ლავრენტი - რაიო? ... თქვენ უნდა მომკლათ, მაინცადამაინც?!...  (გულიზარს) დაურეკე, დროზე, დაურეკე, და უთხარი, ის ბედოვლათი  დამალაპარაკოს!...(გულიზარი კრეფს მობილურზე ნომერს, ისმის ტელეფონის წკრიალი და ღია კარში მარიზიც გამოჩნდება)... 
ლავრენტი - სად ხარ აქამდე?! ... რას გვანერვიულებ?! ... ჰე, ახლა, გავმღერდეთ დროზე ...   (გუნდი დგება  სცენის უკიდურეს სიღრმეში, კუთხეში და ისმის გამღერების მოგუდული ხმები)  ... 
ლულუ - მოგესალმებით ქალბატონებო და ბატონებო, ჩვენო ერთგულო გულშემატკივრებო და ძვირფასო სტუმრებო... მმმმ....მმმმ...მმმმ.. ჰო, თქვენს წინაშეა კლუბი „60+“-თან არსებული  სამოყვარულო ანსამბლი „ოქტავა“. ხელ-ი ბატონი მმმ ... პირველ ნომრად შესრულდება  ...მმმ...მმმმ...აჰა, ყველასათვის ნაცნობი კომპოზიცია დები იშნელების რეპერტუარიდან „არ დაიჯერებ!“...მარიზი , მოვიდა შენი ბედოვლათი?
მარიზი - (უჭვრიტინებს ფარდაში) მოეთრიენ მამა-შვილი  და კი არ რცხვენიათ - მამა როსტომის გვერდში არიან გამოჭიმულები... 
ლულუ - იმედია, ამჯერად არ ჩაგვიშლიან კონცერტს...
მარიზი - გადაირიე, გოგო, გაიხაროს მიშამ - იმ დღის მერე დამუნჯდა ორთავე!...
ლულუ - ძალიანაც კარგი!...ახლა მთავარია, ძირითადი  მომსვლელი  მოვიდეს!...
დომნა - აბა, ქალებო, თქვენ იცით, რავარც გავახსნევიებ ფარდას გულიზარს, ყველანი ლამაზად გავდივართ  და პირველ რიგში ვდგებით, მერე მოგვდევენ კაცები, ბოლოს ლავრენტი, ოღონდ ხმამაღალი ტაში რომ ატყდება დარბაზში  მერე...
ხატია- ვაიმე ისე ვღელავ...ისე ვღელავ!... არ ვიცი, როგორ უნდა ვიმღერო?!... სულ მთლად მიკანკალებს მუხლები (მარიზის) ნახე, რა ცივი მაქვს ხელები?!...
ლულუ - დაიკიდე -მოგეშვება!
დომნა - რანაირ მანერაზე ელაპარაკები ბოვშს?!... არ დაუჯერო, ბებია, სცენას უხდება ნერვიულობა, ოღონდ ზომიერი!...
გულიზარი - ჩავალ  ერთი, გადავხედავ დარბაზს და ყურადღებით იყავი,  ხატია, მოგწერ როგორც მოვლენ სტუმრები ... (გადის) 
დომნა - ნერვიულობა ის იყო, ედვარდი რომ გვმასპინძლობდა  მოსკოვში  საკავშირო ოლიმპიადაზე... დევიხოცენით ცეკას და ბრეჟნევის  ლოდინით, მარა, სამგიეროდ ოქროს მედლები წამევიღეთ მოსკოვიდან ... 
ზაური - კაი, დომნა , თუ ქალი ხარ, რა დროს ედვარდი და ცეკაა!  ჯვარი გვწერია, გვთარსავ თუ როგორაა შენი საქმე? 
დომნა - ა, კიდო!  რას გადამეკიდა ე კაცი, გამაგებიეთ?!...ვერავინ ნახე  ჩემს მეტი საბრძოლ-საძიძგილაო?!... ორი კაკალი სიტყვა ვერ მითქვამს ჩემს ჭკვაზე, რომ არ შემომივარდე პირში!...
ხატია - (დაჰყურებს ტელეფონის ეკრანს) ...მგონი ვიწყებთ!...
ლავრენტი  -  ჰე, ადგილებზე !...
ლულუ გადაინაცვლებს კულისაში და ანიშნებს დომნას, მზად ვარო . 
დომნა - აბა, წკმუნი არ გევიგო თქვენი ! ...მოვა გულიზარი და გახსნის ფარდას...
შემოდის რამინი ...
დომნა - რამინი, რა გინდა შენ კულისებში, სად უნდა იყო, დალოცვილო?!...დასვი სტუმრები?!...
რამინი - ცუდი ამბავი უნდა გითხრათ...
დომნა - რაია-ამის ნუგზარი კიდო მთვარლი ხო არაა?!... 
რამინი - პარმენიჩს და კანდიდატს ეჩქარებოდათ და   წავიდნენ სტუმრებინად... 
ხატია  -  და ავსტრიელები ? 
რამინი -  ავსტრიელებიც საზეიმო  ბანკეტზე წაიყვანეს... 
ლავრენტი - რაიო? წავიდნენო?... მერე მოსმენა?...კონცერტი?...ამდენი შრომა, წვალება და ნერვიულობა წყალში ჩაგვიყარეს ხომ?...
რამინი - რა გითხრა, ჩემო ლავრენტი!...სამწუხაროდ,  არაფერის შეცვლა არ შემიძლია...
ზაური - არა,  ასეც  ვიცოდი!... ვამბობდი!... გული მიგრძნობდა! ... ფეხებზე კიდიათ მაგათ ქართული კულტურაც, ჩვენი გუნდიც და საერთოდ მთელი ქვეყანა კიდიათ ფეხზე!...
ლავრენტი - დამსვი, ბიძი, გლახად ვარ გონია!...  
მამაკაცები სკამს მოარბენინებენ და სვამენ ლავრენტის, ინგა უნიავებს, დომნა წყალს მოაცუხცუხებს... 
ლულუ - ხალხო, ჰაერი, ჰაერი მიუშვით...გულის უკმარისობაა და ჰაერი სჭირდება ადამიანს!  (გაუხსნის ჰალსტუხს ლავრენტის და გაუღეღავს პერანგს)  
ლავრენტი - ამას წარმოვიდგენდი?!... „კორსიზი“ ხო არ გაქვთ ვინმეს?!
შემოდის გულიზარი , მიდის ლავრენტისთან და ჩაიმუხლებს მის სკამთან ...
გულიზარი - ბატონო ლავრენტი, თანახმა ვარ! ...
უეცრად ყველა გაშეშდება   და გაოგნებული შესცქერის გულიზარს...
რამინი   - ვერ გავიგე, დაიკო?!...  
გულიზარი - 9დგება ფეხზე ) ბატონო ლავრენტი, მე თანახმა ვარ! ...
ლავრენტი - (მოსულიერდება დაბნეული ) მართლა?!... არა, ერთი კვირა რომ არ გასულა  ჯერ, დავიბენი, ხომ იცი, ამხელა კაცი! - ხომ დაფიქრდი კარგად? ... ხომ ...
გულიზარი - ერთი სიტყვით, ან ახლა, ან -არასდროს!...
ლავრენტი - მოდი , მოდი უნდა გადაგეხვიო! (ჩაიკრავს რამინის) რამინი, შენ უნდა გითხრა მადლობა! ...ეს რა ქენი?!... ბიჭო, რა გამახარე?!...ვენაცვალე ჩვენს კანდიდატს და პარმენიჩს!...მაგენი რომ არა, ეს ასე უცებ გადაწყვეტილებას კი არ მიიღებდა! ...ეუჰ, რა ამოვისუნთქე, ბიჭო?!... (ადგილს ვერ პოულობს)...სიზმარი მგონია, ხომ იცით?!... გენაცვალე, რამინი! ...  კაი პურმარილი ჩემზე იყოს!... 
რამინი - (გადახედავს ყველას) მაშაყირებს ხომ ?! 
ლულუ  - გაშაყირებს კიარა... (რამინის) კაი საქორწილო საჩუქარი შენზეა!... გაგვიფრინდა ბუღალტერი და ეგაა!... აწი, ვინღა მოგვიმატებს ხელფასებს?!...
ყველა ერთხმად შყვირებე „აეეეე!“  და შემოეხვევიან ლავრენტის და გულიზარს და ულოცავენ ...  დარბაზიდანაც ისმის საპასუხო  ტაშის ხმა   და  შეძახილები... 
დომნა - ჰე, გახსენით ფარდა, დეიღალა მაყურებელი! ...
ლავრენტი - ჰო, მაყურებელი!...ჩაიშალა კონცერტი და ეგაა!...დროზე, თორემ გაგვექცევა ხალხი! ...  ვატყობ, ბოლოს ინფარქტმა უნდა მომიღოს ბოლო!...
ლულუ - ინფარქტმა თუ ახალლადშერთულმა ცოლმა ?! (კისკისებს)... გოგო, გაუფრთხილდი ქმარს ... მარტო შენი საკუთრება კიარაა, ჩვენიცაა, არა, ბატონო ლავრენტი?! ...  
ლავრენტი - მოეშვი ღლაბუცას, თუ ქალი ხარ !...მონახა მასხარაობის დრო ! 
ლულუ - (გადის სცენაზე ) მოგესალმებით ქალბატონებო და ბატონებო, ჩვენო ერთგულო გულშემატკივრებო, წარმოგიდგენთ ჩვენს კლუბ „60+“-სთან არსებულ სამოყვარულო  ანსამბლ „ოქტავას“ ...რატომ არ მესმის აპლოდისმენტები?!...
კულისებში ისმის „ვისია ვისია, ქალი ლამაზი“  და ლავრენტის და გულიზარს სიცილ-ხორხოცით საქორწინო დერეფანში გაატარებენ  გუნდის წევრები, დომნა თეფშს უხვედრებს ფარდასთან და წყვილი ფეხს ჩაჰკრავს და დაამსხვრევს... გაიხსნება ფარდა ...  ატყდება ტაში და ოვაცია... სცენის ტაშს მაყურებლის ტაშიც უერთდება...  
ლავრენტი - (გამოდის წინ და ხელით ანიშნებს დარბაზს, მომისმინეთო. დარბაზი ირინდება ) – 
ადამიანებო, ჩვენო ერთგულო გულშემატკივრებო, ჩემო სისხლო და ხორცო, თქვენზე ძვირფასი ამ წუთებში გეფიცებით თუ ვინმე მყავდეს!...მეც და აგერ ამ ჩემს მეგობრებსა და სხვებსაც, დანარჩენებს ... უნდა დამიჯეროთ, სიტყვაზე უნდა მენდოთ სხვა გზა არაა!... კაცი ამ საქმეში დავბერდი და ჯერ ასე არ მიღელვია ... რატომ თუ იცით? ... წელიწადზე მეტია, რაც მე და ამ პატიოსანმა ხალხმა ეს კლუბი გავხსენით და დავარქვით „60 +“... ახლა არ მკითხოთ ეს„ +“  რამდენია...(იცინის) მართლა არ დაიჯერებთ და ჩვენს შემთხვევაში ამას არანაირი მნიშვნელობა არ აქვს!...ა, აგერ დომნა 80-ს ეთამაშება და ხატია 22-ისაა, მაგრამ ერთი ჭკვისებია ეგენი  სიმღერაში ...მენდეთ, ამ საქმეში დამეჯერება !...  ზოგი ჩვენი წევრი ახლა დარბაზში ზის და დარწმუნებული ვარ, არანაკლებად უცემს გული და მაჯა ნერვიულობისაგან ... ხო, რას ვამბობდი ?  რას და ეს „+“ რამდენია-თქვა... წელიწადი და კიდო მეტი, რავარც იტყოდა ჩვენი დომნა ,   ასე  ვიარეთ და  ბეჯითად ვიმეცადინეთ... „წელიწადი და კიდო მეტი“  ჩვენს ასაკში, იცი ხალხო, რა ბევრია?!... კი, ჩვენ ყოველ თვე, კვირაში სამჯერ ასე ერთგულად ვრეპეტიციობდით  და თქვენთვის ...არა, უფრო ჩვენთვის, და ცოტა თქვენთვისაც,  საგუნდო სიმღერების პატარა რეპერტუარი მოვამზადეთ... ყინვაში, ქარში, წვიმაში, სიცხეში ერთგულად ვიარეთ და რაც შეგვეძლო, თავი არ დაგვიზოგია... ერთი სიმღერა წეღან  მოისმინეთ და, მართლა არ დაიჯერებთ, რომ დღევანდელ დღეს ისე ველოდით  როგორც არავის არადროს არავინ დალოდებია... ჩვენ დღეს შეგისრულებთ ჩვენს ნაცოდვილარს და არ ვიცით, მოგეწონებათ თუ არა, მაგრამ ახლა მთავარი ეს არაა!... მთავარია, რომ ჩვენ ერთმანეთი აღმოვაჩინეთ, ერთმანეთი ვიპოვეთ ამხელა დუნიაზე და კამათის, ზოგჯერ აუტანელი კინკლაობის მიუხედავად, უერთმანეთოდ ვეღარ წარმოგვიდგენია  ცხოვრება... გეყურებათ? მერე   რომ წავიდნენო , მითხრეს, ვისაც ასე მოუთმენლად ელოდითო?!... არაფერია... დღეს წავიდნენ მარა ხვალ და ზეგ სად წავლენ? ისევ აქ  არ მოესვლებათ ?!... წინაა არჩევნები და დავჭირდებით ადრე და მალე უთუოდ!... მაგრამ მერე რომ  მოვლენ, გული დაწყდებათ, რომ ვერ გაიზიარეს ის სიხარული და მღელვარება, ამხელა კაცს რომ მთელს სხეულში მივლის და ხატიას ტოლ ყმაწვილად მაგრძნობინებს თავს, ფრთას მასხამს და მაგულიანებს ... და იცი რატომ? ... მაგი თავად უნდა გამოიცნოთ...აგერ ზაური პირადად  იცნობდა ვებერთელა  პოეტს და ზვიადის თანამებრძოლს დიდ მუხრანს მაჭავარიანს, ჰოდა,  მუხრანმა თქვა: 
.. ერთისთვის ერთი არსებობს მხოლოდ! 
იმ ერთის პოვნის
თუ გახდი ღირსი!
არაერთს ისე მოეღო ბოლო, 
თვალიც ვერ მოჰკრა
გაჩენილს მისთვის.
ერთისთვის ერთი არსებობს მხოლოდ! 
სად არის იგი! 
ეს ღმერთმა იცის! 
იმ ერთის ხილვის, 
იმ ერთის პოვნის, 
ათასში ერთი გამხდარა ღირსი.
ჰოდა, მადლობა უფალს, ისე არ გამიყვანა ამქვეყნიდან, სანამ ის ერთი არ მაპოვნია ამქვეყნად!... მე ჩვენმა საქმემ, ამ კლუბმა და გუნდმა  ჩემი „სულიკო “ მაპოვნია,  თავქუდმოგლეჯილი რომ დაეძებს მთელს მსოფლიოში ყველა! ... გჯეროდეთ  სიყვარულის, ხალხო ...გიყვარდეთ სიმღერა, გაუფრთხილდეთ ერთმანეთს ...გწამდეთ ერთმანეთობა!...ჰე, მიდი დომნა, დაიწყე,  თორემ ვიტირებ ახლა და შევრცხვები ეს პატიოსანი კაცი  ამ გადასარევ დარბაზთან !!    
დომნა იწყებს და აჰყვება ყველა .... 
გუნდი ასრულებს დები იშხნელების „არ დაიჯერებ!“-ს 
„არ დაიჯერებ, არ დაიჯერებ,
არ დაიჯერებ, თუ ვით სატრფო ხარ!
როს ბედნიერ ვარ შენთან ყოფნითა,
ღიმილით გევხარ მაისის დღესა,
მე შენსა თვალებში ვსვჭვრეტ სამოთხესა
და მათი მჭვრეტი, თუ ვით სატრფო ხარ,
არ დაიჯერებ, არ დაიჯერებ,
არ დაიჯერებ, თუ ვით სატრფო ხარ!“...

ფარდა




